
Utpaladevavirachita Shivastotravali

ఉత్పలదేవవిరచితా శివస్తోత్రావలిః

అనుక్రమణికా
౧. భక్తివిలాసాఖ్యం ప్రథమం  స్తోత్రమ్  ।
౨. సర్వాత్మపరిభావనాఖ్యం ద్వితీయం స్తోత్రమ్  ।
౩. ప్రణయప్రసాదాఖ్యం   తృతీయం స్తోత్రమ్  ।
౪.సురసోద్బలాఖ్యం చతుర్థం  స్తోత్రమ్  ।
౫. స్వబలనిదేశనాఖ్యం పఞ్చమం స్తోత్రమ్  ।
౬.అధ్వవిస్ఫురణాఖ్యం షష్ఠం  స్తోత్రమ్  ।
౭. విధురవిజయనామధేయం సప్తమం స్తోత్రమ్  ।
౮.అలౌకికోద్బలనాఖ్యమష్టమం  స్తోత్రమ్  ।
౯.స్వాతన్త్ర్యవిజయాఖ్యం  నవమం స్తోత్రమ్  ।
౧౦.అవిచ్ఛేదభఙ్గాఖ్యం  దశమం స్తోత్రమ్  ।
౧౧.ఔత్సుక్యవిశ్వసితనామైకాదశం  స్తోత్రమ్  ।
౧౨. రహస్యనిర్దేశనామ  ద్వాదశం స్తోత్రమ్  ।
౧౩. సఙ్గ్రహస్తోత్రనామ   త్రయోదశం  స్తోత్రమ్  ।
౧౪. జయస్తోత్రనామ  చతుర్దశం  స్తోత్రమ్  ।
౧౫. భక్తిస్తోత్రనామ  పఞ్చదశం స్తోత్రమ్  ।
౧౬.పాశానుద్భేదనామ షోడశం స్తోత్రమ్  ।
౧౭. దివ్యక్రీడాబహుమాననామ  సప్తదశం స్తోత్రమ్  ।
౧౮.ఆవిష్కారనామ అష్టాదశం  స్తోత్రమ్  ।
౧౯. ఉద్యోతనాభిధానమేకోనవింశం స్తోత్రమ్  ।
౨౦. చర్వణాభిధానం వింశం స్తోత్రమ్  ।

అథ శివస్తోత్రావలిః  ॥
ఓం తత్సత్ ।
శ్రీ విఘ్నహర్త్రే నమః ।
శ్రీగురవే  శివాయ నమః ।

భక్తివిలాసాఖ్యం ప్రథమం  స్తోత్రమ్  ।

న ధ్యాయతో న జపతః స్యాద్యస్యావిధిపూర్వకమ్ ।
ఏవమేవ శివభాసస్తం నుమో భక్తిశాలినమ్ ॥ ౧.౧॥
ఆత్మా మమ భవద్భక్తిసుధాపానయువాపి సన్ ।
లోకయాత్రారజోరాగాత్పలితైరివ   ధూసరః ॥ ౧.౨॥
లబ్ధతత్సమ్పదాం  భక్తిమతాం త్వత్పురవాసినామ్ ।
సఞ్చారో లోకమార్గేఽపి  స్యాత్తయైవ  విజృమ్భయా ॥ ౧.౩॥
సాక్షాద్భవన్మయే నాథ సర్వస్మిన్ భువనాన్తరే ।
కిం న భక్తిమతాం క్షేత్రం  మన్త్రః  క్వైషాం  న సిద్ధ్యతి  ॥ ౧.౪॥
జయన్తి భక్తిపీయూషరసాసవవరోన్మదాః  ।
అద్వితీయా అపి సదా త్వద్వితీయా అపి ప్రభో  ॥ ౧.౫॥
అనన్తానన్దసిన్ధోస్తే    నాథ తత్త్వం విదన్తి తే ।
తాదృశ ఏవ యే సాన్ద్రభక్త్యానన్దరసాప్లుతాః    ॥ ౧.౬॥
త్వమేవాత్మేశ సర్వస్య సర్వశ్చాత్మని రాగవాన్ ।
ఇతి స్వభావసిద్ధాంస్త్వద్భక్తిం    జానఞ్జయేజ్జనః   ॥ ౧.౭॥
నాథ వేద్యక్షయే కేన న దృశ్యోఽస్యేకకః స్థితః  ।
వేద్యవేదకసఙ్క్షోభేఽప్యసి  భక్తైః  సుదర్శనః ॥ ౧.౮॥
అనన్తానన్దసరసీ  దేవీ ప్రియతమా  యథా ।
అవియుక్తాస్తి  తే తద్వదేకా త్వద్భక్తిరస్తు  మే ॥ ౧.౯॥
సర్వ ఏవ భవల్లాభహేతుర్భక్తిమతాం  విభో ।
సంవిన్మార్గోఽయమాహ్లాదదుఃఖమోహైస్త్రిధా     స్థితః  ॥ ౧.౧౦॥
భవద్భక్త్యమృతాస్వాదాద్బోధస్య స్యాత్పరాపియా ।
దశా సా మాం ప్రతి  స్వామిన్నాసవస్యేవ శుక్తతా ॥ ౧.౧౧॥
భవద్భక్తిమహావిద్యా యేషామభ్యాసమాగతా ।
విద్యావిద్యోభయస్యాపి తా ఏతే తత్త్వవేదినః ॥ ౧.౧౨॥
ఆములాద్వాగ్లతా  సేయం క్రమవిస్ఫారశాలినీ  ।

త్వద్భక్తిసుధయా  సిక్తా తద్రసాఢ్యఫలాస్తు  మే ॥ ౧.౧౩॥
శివో భూత్వా యజేతేతి భక్తో భూత్వేతి కథ్యతే ।
త్వమేవ హి వపుః సారం భక్తైరద్వయశోధితమ్  ॥ ౧.౧౪॥
భక్తానాం భవదద్వైతసిద్ధ్యై   కా నోపపత్తయః ।
తదసిద్ధ్యై  నికృష్టానాం  కాని నావరణాని వా ॥ ౧.౧౫॥
కదాచిత్క్వాపి లభ్యోఽసియోగేనేతీశ వఞ్చనా ।
అన్యథా సర్వకక్ష్యాసు భాసి భక్తిమతాం కథమ్ ॥ ౧.౧౬॥
ప్రత్యాహారాద్యసంస్పృష్టో  విశేషోఽస్తి మహానయమ్ ।
యోగిభ్యో భక్తిభాజాం యద్వ్యుత్థానేఽపి  సమాహితాః ॥ ౧.౧౭॥
నయోగో న తపో నార్చాక్రమః  కోఽపి ప్రనీయతే  ।
అమాయే శివమార్గేఽస్మిన్  భక్తిరేకా ప్రశస్యతే  ॥ ౧.౧౮॥
సర్వతో విలసద్భక్తితేజోధ్వస్తావృతేర్మమ  ।
ప్రత్యక్షసర్వభావస్య  చిన్తానామపి నశ్యతు ॥ ౧.౧౯॥
శివ ఇత్యేకశబ్దస్య  జిహ్వాగ్రే తిష్ఠతః  సదా ।
సమస్తవిషయాస్వాదో భక్తేష్వేవాస్తి కోఽప్యహో ॥ ౧.౨౦॥
శాన్తకల్లోలశీతాచ్ఛస్వాదుభక్తిసుధామ్బుధౌ  ।
అలౌకికరసాస్వాదే సుస్థైః  కోఽనామ గణ్యతే ॥ ౧.౨౧॥
సాదృశైః  కిం న చర్వ్యేత భవద్భక్తిమహౌషధిః  ।
తాదృశీ భగవన్ యస్యా మోక్షాఖ్యోఽనన్తరో రసః ॥ ౧.౨౨॥
తా ఏవ పరమర్థ్యన్తే   సమ్పదః సద్భిరీశ యాః ।
త్వద్భక్తిరససమ్భోగవిస్రమ్భపరిపోషికాః   ॥ ౧.౨౩॥
భవద్భక్తిసుధాసారస్తైః  కిమప్యుపలక్షితః ।
యే న రాగాది పఙ్కేఽస్మింఌ లిప్యన్తే పతితా అపి ॥ ౧.౨౪॥
అణిమాదిషు మోక్షాన్తేష్వఙ్గేష్వేవ  ఫలాభిధా ।
భవద్భక్తేర్విపక్వాయా లతాయా ఇవ కేషు చిత్ ॥ ౧.౨౫॥
చిత్రం  నిసర్గతో  నాథ దుఃఖబీజమిదం మనః ।
త్వద్భక్తిరససంసిక్తం   నిఃశ్రేయసమహాఫలమ్  ॥ ౧.౨౬॥

సర్వాత్మపరిభావనాఖ్యం ద్వితీయం స్తోత్రమ్  ।

అగ్నీషోమరవిబ్రహ్మవిష్ణుస్థావరజఙ్గమ     ।
స్వరూప బహురూపాయ నమః సంవిన్మయాయ తే ॥ ౨.౧॥
విశ్వేన్ధనమహాక్షారానులేపశుచివర్చసే  ।
మహానలాయ భవతే విశ్వైకహవిషే  నమః ॥ ౨.౨॥
పరమామృతసాన్ద్రాయ  శీతలాయ శివాగ్నయే ।
కస్మై  చిద్విశ్వసమ్ప్లోషవిషమాయ  నమోఽస్తు తే ॥ ౨.౩॥
మహాదేవాయ రుద్రాయ  శఙ్కరాయ శివాయ తే ।
మహేశ్వరాయాపి నమః కస్మై  చిన్మన్త్రమూర్తయే  ॥ ౨.౪॥
నమో నికృత్తనిఃశోషత్రైలోక్యవిగలద్వసా -

వసేకవిషమాయాపి మఙ్గలాయ  శివాగ్నయే ॥ ౨.౫॥
సమస్తలక్షనాయోగ ఏవ యస్యోపలక్షణమ్ ।
తస్మై  నమోఽస్తు దేవాయ కస్మై  చిదపి శమ్భవే ॥ ౨.౬॥
వేదాగమవిరుద్ధాయ  వేదాగమవిధాయినే ।
వేదాగమసతత్త్వాయ గుహ్యాయ స్వామినే నమః ॥ ౨.౭॥
సంసారైకనిమిత్తాయ  సంసారైకవిరోధినే  ।
నమః సంసారరూపాయ నిఃసంసారాయ శమ్భవే ॥ ౨.౮॥
మూలాయ మధ్యాయాగ్రాయ మూలమధ్యాగ్రమూర్తయే  ।
క్షీనాగ్రమధ్యమూలాయ  నమః పూర్ణాయ  శమ్భవే ॥ ౨.౯॥
నమః సుకృతసమ్భరవిపాకః సకృదప్యసౌ ।
యస్య నామగ్రహస్తస్మై   దుర్లభాయ  శివాయ తే ॥ ౨.౧౦॥
నమశ్చరాచరాకారపరేతనిచయైః  సదా ।
క్రీడతే  తుభ్యమేకస్మై  చిన్మయాయ కపాలినే ॥ ౨.౧౧॥
మాయావినే విశుద్ధాయ  గుహ్యాయ ప్రకటాత్మనే  ।
సూక్ష్మాయ విశ్వరూపాయ నమశ్చిత్రాయ  శమ్భవే ॥ ౨.౧౨॥
బ్రహ్మేన్ద్రవిష్ణునిర్వ్యూఢజగత్సంహారకేలయే    ।

ఆశ్చర్యకరణీయాయ నమస్తే సర్వశక్తయే  ॥ ౨.౧౩॥
తటేష్వేవ పరిభ్రాన్తైః   లబ్ధాస్తాస్తా  విభూతయః ।
యస్య తస్మై  నమస్తుభ్యమగాధహరసిన్ధవే  ॥ ౨.౧౪॥
మాయామయజగత్సాన్ద్రపఙ్కమధ్యాధివాసినే  ।
అలేపాయ నమః శమ్భుశతపత్రాయ  శోభినే ॥ ౨.౧౫॥
మఙ్గలాయ  పవిత్రాయ  నిధయేభూషణాత్మనే ।
ప్రియాయ  పరమార్థాయ  సర్వోత్కృష్టాయ  తే నమః ॥ ౨.౧౬॥
నమః సతతబద్ధాయ  నిత్యనిర్ముక్తిభాగినే ।
బన్ధమోక్షవిహీనాయ  కస్మై  చి దపి శమ్భవే ॥ ౨.౧౭॥
ఉపహాసైకసారేఽస్మిన్నేతావతి  జగత్త్రయే  ।
తుభ్యమేవాద్వితీయాయ నమో నిత్యసుఖాసినే ॥ ౨.౧౮॥
దక్షిణాచారసారాయ వామాచారాభిలాషిణే ।
సర్వాచారాయ శర్వాయ నిరాచారాయ తే నమః ॥ ౨.౧౯॥
యథా తథాపి యః పూజ్యో యత్ర తత్రాపి  యోఽర్చితః ।
యోఽపి వా సోఽపి వాయోఽసౌ దేవస్తస్మై  నమోఽస్తు తే ॥ ౨.౨౦॥
ముముక్షుజనసేవ్యాయ సర్వసన్తాపహారిణే ।
నమో వితతలావణ్యవరాయ వరదాయ తే ॥ ౨.౨౧॥
సదా నిరన్తరానన్దరసనిర్భరితాఖిల -
త్రిలోకాయ  నమస్తుభ్యం స్వామినే నిత్యపర్వణే ॥ ౨.౨౨॥
సుఖప్రధానసంవేద్యసమ్భోగైర్భజతే   చ యత్ ।
త్వామేవ తస్మై  ఘోరాయ శక్తివృన్దాయ  తే నమః ॥ ౨.౨౩॥
మునీనామప్యవిజ్ఞేయం  భక్తిసమ్బన్ధచేష్టితాః   ।
ఆలిఙ్గన్త్యపి   యం తస్మై  కస్మై  చిద్భవతే నమః ॥ ౨.౨౪॥
పరమామృతకోశాయ పరమామృతరాశయే ।
సర్వపారమ్యపారమ్యప్రాప్యాయ  భవతే నమః ॥ ౨.౨౫॥
మహామన్త్రమయం  నౌమి రూపం తే స్వచ్ఛశీతలమ్ ।
అపూర్వమోదసుభగం పరామృతరసోల్వణమ్ ॥ ౨.౨౬॥

స్వాతన్త్ర్యామృతపూర్ణత్వదైక్యఖ్యాతిమహాపటే    ।
చిత్రం  నాస్త్యేవ యత్రేశ  తన్నౌమి తవ శాసనమ్ ॥ ౨.౨౭॥
సర్వాశఙ్కాసనిం సర్వాలక్ష్మీకాలానలం తథా ।
సర్వామఙ్గల్యకల్పాన్తం  మార్గం  మాహేశ్వరం నుమః ॥ ౨.౨౮॥
జయ దేవ నమో నమోఽస్తు తే సకలం విశ్వమిదం తవాశ్రితమ్  ।
జగతాం పరమేశ్వరో భవాన్ పరమేకః శరణాగతోఽస్మి తే ॥ ౨.౨౯॥

ప్రణయప్రసాదాఖ్యం   తృతీయం స్తోత్రమ్  ।

సదసత్త్వేన భావానాం యుక్తా యా ద్వితయీ గతిః ।
తాముల్లఙ్ఘ్య   తృతీయస్మై  నమశ్చిత్రాయ  శమ్భవే ॥ ౩.౧॥
ఆసురర్షిజనాదస్మిన్నస్వతన్త్రే  జగత్త్రయే  ।
స్వతన్త్రాస్తే   స్వతన్త్రస్య  యే తవైవానుజీవినః  ॥ ౩.౨॥
అశేషవిశ్వఖచితభవద్వపురనుస్మృతిః ।
యేషాం భవరుజామేకం భేషజం తే సుఖాసినః ॥ ౩.౩॥
సితాతపత్రం  యస్యేన్దుః  స్వప్రభాపరిపూరితః  ।
చామరం స్వర్ధునీస్రోతః   స ఏకః పరమేశ్వరః ॥ ౩.౪॥
ప్రకాశాం  శీతలామేకాం శుద్ధాం  శశికలామివ ।
దృశం వితర మే నాథ కామప్యమృతవాహినీమ్ ॥ ౩.౫॥
త్వచ్చిదానన్దజలధేశ్చ్యుతాః  సంవిత్తివిప్రుషః  ।
ఇమాః కథం మే భగవన్నామృతాస్వాదసున్దరాః  ॥ ౩.౬॥
త్వయి రాగరసే నాథ న మగ్నం హృదయం ప్రభో  ।
యేషామహృదయా ఏవ తేఽవజ్ఞస్పదమీదృశాః  ॥ ౩.౭॥
ప్రభుణా  భవతా యస్య జాతం హృదయమేలనమ్ ।
ప్రాభవీణాం  విభూతీనాం పరమేకః స భాజనమ్ ॥ ౩.౮॥
హర్షాణామథ  శోకానాం సర్వేషాం ప్లావకః  సమమ్ ।
భవద్ధ్యానామృతాపూరో  నిమ్నాణిమ్నభువామివ ॥ ౩.౯॥
కేవ న స్యాద్దృశా  తేషాం సుఖసమ్భారనిర్భరా ।

యేషామాత్మాధికేనేశ న క్వాపి విరహస్త్వయా ॥ ౩.౧౦॥
గర్జామి  బత నృత్యామి పూర్ణా మమ మనోరథాః ।
స్వామీ మమైష  ఘటితో యత్త్వమత్యన్తరోచనః ॥ ౩.౧౧॥
నాన్యద్వేద్యం క్రియా  యత్ర నాన్యోయోగో విదా చ యత్ ।
జ్ఞానం  స్యాత్కిం తు విశ్వైకపూర్ణా  చిత్త్వం విజృమ్భతే ॥ ౩.౧౨॥
దుర్జయానామనన్తానాం  దుఃఖానాం సహసైవ  తే ।
హస్తాత్పలాయితా యేషాం వాచి శశ్వచ్ఛివధ్వనిః ॥ ౩.౧౩॥
ఉత్తమః పురుషోఽన్యోఽస్తియుష్మచ్ఛేషవిశేషితః ।
త్వం మహాపురుషస్త్వేకో నిఃశేషపురుషాశ్రయః  ॥ ౩.౧౪॥
జయన్తి తే జగద్వన్ద్యా  దాసాస్తే జగతాం విభో ।
సంసారార్ణవ  ఏవైష  యేషాం క్రీడామహాసరః  ॥ ౩.౧౫॥
ఆసతాం తావదన్యాని దైన్యానీహ  భవజ్జుషామ్  ।
త్వమేవ ప్రకటీభూయా  ఇత్యనేనైవ  లజ్జ్యతే  ॥ ౩.౧౬॥
మత్పరం నాస్తి తత్రాపి  జాపకోఽస్మి తదైక్యతః  ।
తత్త్వేన జప ఇత్యక్షమాలయా దిశసి క్వచిత్ ॥ ౩.౧౭॥
సతోఽవశ్యం పరమసత్సచ్చ తస్మాత్పరం ప్రభో  ।
త్వం చాసతః సతశ్చాన్యస్తేనాసి సదసన్మయః ॥ ౩.౧౮॥
సహస్రసూర్యకిరణాధికశుద్ధప్రకాశవాన్    ।
అపి త్వం సర్వభువనవ్యాపకోఽపి న దృశ్యసే ॥ ౩.౧౯॥
జడే జగతి చిద్రూపః  కిల వేద్యేఽపి వేదకః ।
విభుర్మితే చ యేనాసి తేన సర్వోత్తమో భవాన్ ॥ ౩.౨౦॥
అలమాక్రన్దితైరన్యైరియదేవ     పురః ప్రభోః  ।
తీవ్రం  విరౌమి యన్నాథ ముహ్యామ్యేవం విదన్నపి ॥ ౩.౨౧॥

సురసోద్బలాఖ్యం చతుర్థం  స్తోత్రమ్  ।

చపలమసి యదపి మానస తత్రాపి  శ్లాఘ్యసే  యతో భజసే ।
శరణానామపి శరణం త్రిభువనగురుమమ్బికాకాన్తమ్  ॥ ౪.౧॥

ఉల్లఙ్ఘ్య   వివిధదైవతసోపానక్రమముపేయ   శివచరణాన్ ।
ఆశ్రిత్యాప్యధరతరాం  భూమిం నాద్యాపి చిత్రముజ్ఝామి   ॥ ౪.౨॥
ప్రకటయ  నిజమధ్వానం స్థగయతరామఖిలలోకచరితాని  ।
యావద్భవామి భగవంస్తవ సపది సదోదితో దాసః ॥ ౪.౩॥
శివ శివ శమ్భో శఙ్కర శరణాగతవత్సలాశు కురు కరుణామ్ ।
తవ చరణకమలయుగలస్మరణపరస్య హి సమ్పదోఽదూరే ॥ ౪.౪॥
తావకాఙ్ఘ్రికమలాసనలీనా  యే యథారుచి జగద్రచయన్తి  ।
తే విరిఞ్చిమధికారమలేనాలిప్తమస్వవశమీశ హసన్తి ॥ ౪.౫॥
త్వత్ప్రకాశవపుషో న విభిన్నం కిం చన ప్రభవతి  ప్రతిభాతుమ్  ।
తత్సదైవ  భగవన్ పరిలబ్ధోఽసీశ్వర  ప్రకృతితోఽపి  విదూరః ॥ ౪.౬॥
పాదపఙ్కజరసం తవ కే చిద్భేదపర్యుషితవృత్తిముపేతాః ।
కే చనాపి రసయన్తి తు సధ్యో భాతమక్షతవపుర్ద్వయశూన్యమ్  ॥ ౪.౭॥
నాథ విద్యుదివ భాతి విభాతేయా కదా చన మమామృతదిగ్ధా ।
సా యది స్థిరతరైవ   భవేత్తత్పూజితోఽసి విధివత్కిముతాన్యత్ ॥ ౪.౮॥
సర్వమస్యపరమస్తి న కిం చిద్వస్త్వవస్తు యది వేతి మహత్యా ।
ప్రజ్ఞాయ   వ్యవసితోఽత్ర యథైవ  త్వం తథైవ  భవ సుప్రకటో  మే ॥ ౪.౯॥
స్వేచ్ఛయైవ  భగవన్నిజమార్గే కారితః పదమహం ప్రభునైవ   ।
తత్కథం జనవదేవ చరామి త్వత్పదోచితమవైమి  న కిం చిత్ ॥ ౪.౧౦॥
కోఽపి దేవ హృది తేషు తావకో జృమ్భతే సుభగభావ ఉత్తమః ।
త్వత్కథామ్బుదనినాదచాతకా యేన తేఽపి సుభగీకృతాశ్చిరమ్ ॥ ౪.౧౧॥
త్వజ్జుషాం  త్వయి కయాపి లీలయా రాగ ఏష పరిపోషమాగతః ।
యద్వియోగభువి సఙ్కథా తథా సంస్మృతిః ఫలతి సఙ్గమోత్సవమ్  ॥ ౪.౧౨॥
యోవిచిత్రరససేకవర్ధితః   శఙ్కరేతి శతశోఽప్యుదీరితః ।
శబ్ద ఆవిశతి తిర్యగాశయేష్వప్యయం నవనవప్రయోజనః  ॥ ౪.౧౩॥
తే జయన్తి ముఖమణ్డలే  భ్రమనస్తి  యేషు నియతం శివధ్వనిః ।
యః శాశీవ ప్రసృతోఽమృతాశయాత్స్వాదు  సంస్రవతి  చామృతం పరమ్ ॥ ౪.౧౪॥
పరిసమాప్తమివోగ్రమిదం  జగద్విగలితోఽవిరలో మనసో మలః ।

తదపి నాస్తి భవత్పురార్గలకవాటవిఘట్టనమణ్వ   పి ॥ ౪.౧౫॥
సతతఫుల్లభవన్ముఖపఙ్కజోదరవిలోకనలాలసచేతసః  ।
కిమపి తత్కురు నాథ మనాగివ స్ఫురసి యేన మమాభిముఖస్థితిః  ॥ ౪.౧౬॥
త్వదవిభేదమతేరపరం ను కిం సుఖమిహాస్తి విభూతిరథాపరా ।
తదిహ తావకదాసజనస్య కిం కుపథమేతి మనః పరిహృత్య తామ్ ॥ ౪.౧౭॥
క్షణమపీహ న తావకదాసతాం ప్రతి  భవేయమహం కిల భాజనమ్ ।
భవదభేదరసాసవమాదరాదవిరతం రసయేయమహం న చేత్ ॥ ౪.౧౮॥
న కిల పశ్యతి సత్యమయం జనస్తవ వపుర్ద్వయదృష్టిమలీమసః   ।
తదపి సర్వవిదాశ్రితవత్సలః  కిమిదమారటితం న శ‍ృణోషి మే ॥ ౪.౧౯॥
స్మరసి నాథ కదాచిదపీహితం విషయసౌఖ్యమథాపి మయార్థితమ్  ।
సతతమేవ భవద్వపురీక్షణామృతమభీష్టమలం  మమ దేహి తత్ ॥ ౪.౨౦॥
కిల యదైవ  శివాధ్వని తావకే కృతపదోఽస్మి మహేశ తవేచ్ఛయా ।
శుభశతాన్యుదితాని తదైవ  మే కిమపరం మృగయే భవతః ప్రభో  ॥ ౪.౨౧॥
యత్ర సోఽస్తమయమేతి వివస్వాంశ్చన్ద్రమః  ప్రభృతిభిః  సహ సర్వైః  ।
కాపి సా విజయతే శివరాత్రిః  స్వప్రభాప్రసరభాస్వరరూపా   ॥ ౪.౨౨॥
అప్యుపార్జితమహం  త్రిషు  లోకేష్వధిపత్యమమరేశ్వర మన్యే ।
నీరసం తదఖిలం భవదఙ్ఘ్రిస్పర్శనామృతరసేన  విహీనమ్ ॥ ౪.౨౩॥
బత నాథ దృఢోఽయమాత్మబన్ధో భవదఖ్యాతిమయస్త్వయైవ  కౢప్తః   ।
యదయం ప్రథమానమేవ  మే త్వామవధీర్య శ్లథతే  న లేశతోఽపి ॥ ౪.౨౪॥
మహతామమరేశ పూజ్యమానోఽప్యనిశం తిష్ఠసి  పూజకైకరూపః  ।
బహిరన్తరపీహ దృశ్యమానః స్ఫురసి ద్రష్టృశరీర   ఏవ శశ్వత్ ॥ ౪.౨౫॥

స్వబలనిదేశనాఖ్యం పఞ్చమం స్తోత్రమ్  ।

త్వత్పాదపద్మసమ్పర్కమాత్రసమ్భోగసఙ్గినమ్   ।
గలేపాదికయా నాథ మాం స్వవేశ్మ ప్రవేశయ  ॥ ౫.౧॥
భవత్పాదామ్బుజరజోరాజిరఞ్జితమూర్ధజః   ।
అపారరభసారబ్ధనర్తనః   స్యామహం కదా ॥ ౫.౨॥

త్వదేకనాథో భగవన్నియదేవార్థయే  సదా ।
త్వదన్తర్వసతిర్మూకో భవేయం మాన్యథా బుధః ॥ ౫.౩॥
అహో సుధానిధే స్వామిన్నహో మృష్ట త్రిలోచన  ।
అహో స్వాదో విరూపక్షేత్యేవ నృత్యేయమారటన్ ॥ ౫.౪॥
త్వత్పాదపద్మసంస్పర్శపరిమీలితలోచనః ।
విజృమ్భేయభవద్భక్తిమదిరామదఘూర్ణితః  ॥ ౫.౫॥
చిత్తభూభృద్భువి విభో వసేయం క్వాపి యత్ర సా ।
నిరన్తరత్వత్ప్రలాపమయీ వృత్తిర్మహారసా ॥ ౫.౬॥
యత్ర దేవీసమేతస్త్వమాసౌధాదా చ గోపురాత్ ।
బహురూపః స్థితస్తస్మిన్   వాస్తవ్యః స్యామహం పురే ॥ ౫.౭॥
సముల్లసన్తు  భగవన్ భవద్భానుమరీచయః ।
వికసత్వేషయావన్మే హృత్పద్మః పూజనాయ తే ॥ ౫.౮॥
ప్రసీద  భగవన్ యేన త్వత్పదే పతితం సదా ।
మనో మే తత్తదాస్వాద్య క్షీవేదివ గలేదివ ॥ ౫.౯॥
ప్రహర్షాద్వాథ   శోకాద్వా యది కుఙ్యాద్ధటాదపి  ।
బాహ్యాదథాన్తరాద్భావాత్ప్రకటీభవ మే ప్రభో  ॥ ౫.౧౦॥
బహిరప్యన్తరపి తత్స్యన్దమానం  సదాస్తు మే ।
భవత్పాదామ్బుజస్పర్శామృతమత్యన్తశీతలమ్ ॥ ౫.౧౧॥
త్వత్పాదసంస్పర్శసుధాసరసోఽన్తర్నిమజ్జనమ్  ।
కోఽప్యేష సర్వసమ్భోగలఙ్ఘీ భోగోఽస్తు మే సదా ॥ ౫.౧౨॥
నివేదితముపాదత్స్వ రాగాది భగవన్మయా ।
ఆదాయ చామృతీకృత్య భుఙ్క్ష్వ  భక్తజనైః   సమమ్ ॥ ౫.౧౩॥
అశేషభువనాహారనిత్యతృప్తః సుఖాసనమ్ ।
స్వామిన్ గృహాణ దాసేషు ప్రసాదాలోకనక్షణమ్  ॥ ౫.౧౪॥
అన్తర్భక్తిచమత్కారచర్వణామీలితేక్షణః  ।
నమో మహ్యం శివాయేతి పూజయం స్యాం తృణాన్యపి ॥ ౫.౧౫॥
అపి లబ్ధభవద్భావః  స్వాత్మోల్లాసమయం  జగత్ ।

పశ్యన్ భక్తిరసాభోగైర్భవేయమవియోజితః  ॥ ౫.౧౬॥
ఆకామ్క్షణీయమపరం  యేన నాథ న విద్యతే ।
తవ తేనాద్వితీయస్య యుక్తం యత్పరిపూర్ణతా  ॥ ౫.౧౭॥
హస్యతే నృత్యతే యత్ర రాగద్వేషాది భుజ్యతే ।
పీయతే భక్తిపీయూషరసస్తత్ప్రాప్నుయాం పదమ్ ॥ ౫.౧౮॥
తత్తదపూర్వామోదత్వచ్చిన్తాకుసుమవాసనా దృఢతామ్ ।
ఏతు మమ మనసియావన్నశ్యతు దుర్వాసనాగన్ధః  ॥ ౫.౧౯॥
క్వ ను రాగాదిషు రాగః క్వ చ హరచరణామ్బుజేషు రాగిత్వమ్ ।
ఇత్థం  విరోధరసికం బోధయ హితమమర మే హృదయమ్ ॥ ౫.౨౦॥
విచరన్యోగదశాస్వపి విషయవ్యావృత్తివర్తమానోఽపి  ।
త్వచ్చిన్తామదిరామదతరలీకృతహృదయ ఏవ స్యామ్ ॥ ౫.౨౧॥
వాచి మనోమతిషు తథా శరీరచేష్టాసు  కరణరచితాసు ।
సర్వత్ర సర్వదా మే పురఃసరో భవతు భక్తిరసః ॥ ౫.౨౨॥
శివశివశివేతి నామని తవ నిరవధి నాథ జప్యమానేఽస్మిన్ ।
ఆస్వాదయన్ భవేయం కమపి మహారసమపునరుక్తమ్ ॥ ౫.౨౩॥
స్ఫురదనన్తచిదాత్మకవిష్టపే  పరినిపీతసమస్తజడాధ్వని ।
అగణితాపరచిన్మయగణ్డికే  ప్రవిచరేయమహం  భవతోఽర్చితా ॥ ౫.౨౪॥
స్వవపుషి స్ఫుటభాసిని శాశ్వతే స్థితికృతే  న కిమప్యుపయుజ్యతే ।
ఇతి మతిః సుదృఢా భవతాత్పరం మమ భవచ్చరణాబ్జరజః  శుచేః ॥ ౫.౨౫॥
కిమపి నాథ కదాచన చేతసి స్ఫురతి తద్భవదఙ్ఘ్రితలస్పృశామ్  ।
గలతి యత్ర సమస్తమిదం సుధాసరసి విశ్వమిదం దిశ మే సదా ॥ ౫.౨౬॥

అధ్వవిస్ఫురణాఖ్యం షష్ఠం  స్తోత్రమ్  ।

క్షణమాత్రమపీశాన  వియుక్తస్య త్వయా మమ ।
నిబిడం తప్యమానస్య సదా భూయా దృశః పదమ్ ॥ ౬.౧॥
వియోగసారే సంసారే ప్రియేణ  ప్రభుణా  త్వయా ।
అవియుక్తః సదైవ  స్యాం జగతాపి వియోజితః ॥ ౬.౨॥

కాయవాఙ్మనసైర్యత్ర  యామి సర్వం త్వమేవ తత్ ।
ఇత్యేష పరమార్థోఽపి  పరిపూర్ణోఽస్తు  మే సదా ॥ ౬.౩॥
నిర్వికల్పో మహానన్దపూర్ణో  యద్వద్భవాంస్తథా ।
భవత్స్తుతికరీ  భూయాదనురూపైవ  వాఙ్మమ ॥ ౬.౪॥
భవదావేశతః పశ్యన్ భావం భావం భవన్మయమ్ ।
విచరేయం నిరాకాఙ్క్షః  ప్రహర్షపరిపూరితః   ॥ ౬.౫॥
భగవన్భవతః పూర్ణం  పశ్యేయమఖిలం జగత్ ।
తావతైవాస్మి  సన్తుష్టస్తతో   న పరిఖిద్యసే ॥ ౬.౬॥
విలీయమానాస్త్వయ్యేవ వ్యోమ్ని మేఘలవా ఇవ ।
భావా విభాన్తు మే శశ్వత్క్రమనైర్మల్యగామినః  ॥ ౬.౭॥
స్వప్రభాప్రసరధ్వస్తాపర్యన్తధ్వాన్తసన్తతిః     ।
సన్తతం భాతు మే కోఽపి భవమధ్యాద్భవన్మణిః ॥ ౬.౮॥
కాం భూమికాం నాధిశేషే కిం తత్స్యాద్యన్న తే వపుః ।
శ్రాన్తస్తేనాప్రయాసేన     సర్వతస్త్వామవాప్నుయామ్ ॥ ౬.౯॥
భవదఙ్గపరిష్వఙ్గసమ్భోగః   స్వేచ్ఛయైవ  మే ।
ఘటతామియతి ప్రాప్తే   కిం నాథ న జితం మయా ॥ ౬.౧౦॥
ప్రకటీభవ  నాన్యాభిః ప్రార్థనాభిః   కదర్థనాః  ।
కుర్మస్తే నాథ తామ్యన్తస్త్వామేవ మృగయామహే ॥ ౬.౧౧॥

విధురవిజయనామధేయం సప్తమం స్తోత్రమ్  ।

త్వయ్యానన్దసరస్వతి  సమరసతామేత్య నాథ మమ చేతః ।
పరిహరతు సకృదియన్తం భేదాధీనం మహానర్థమ్  ॥ ౭.౧॥
ఏతన్మమ న త్విదమితి రాగద్వేషాదినిగడదృఢమూలే ।
నాథ భవన్మయతైక్యప్రత్యయపరశుః   పతత్వన్తః ॥ ౭.౨॥
గలతు వికల్పకలఙ్కావలీ సముల్లసతు  హృది నిరర్గలతా  ।
భగవన్నానన్దరసప్లుతాస్తు   మే చిన్మయీమూర్తిః ॥ ౭.౩॥
రాగాదిమయభవాణ్డకలుఠితం  త్వద్భక్తిభావనామ్బికా  తైస్తైః   ।

ఆప్యాయయతు రసైర్మాం  ప్రవృద్ధపక్షో   యథా భవామి ఖగః ॥ ౭.౪॥
త్వచ్చరణభావనామృతరససారాస్వాదనైపుణం  లభతామ్ ।
చిత్తమిదం నిఃశేషితవిషయవిషాసఙ్గవాసనావధి  మే ॥ ౭.౫॥
త్వద్భక్తితపనదీధితిసంస్పర్శవశాన్మమైష   దూరతరమ్ ।
చేతోమణిర్విమూఞ్చతురాగాదికతప్తవహ్నికణాన్ ॥ ౭.౬॥
తస్మిన్ పదే భవన్తం సతతముపశ్లోకయేయమత్యుచ్చైః   ।
హరిహర్యశ్వవిరిఞ్చా అపి యత్ర బహిః ప్రతీక్షన్తే  ॥ ౭.౭॥
భక్తిమదజనితవిభ్రమవశేన  పశ్యేయమవికలం కరణైః  ।
శివమయమఖిలం లోకం క్రియాశ్చ  పూజామయీ సకలాః ॥ ౭.౮॥
మామకమనోగృహీతత్వద్భక్తికులాఙ్గనాణిమాదిసుతాన్   ।
సూత్వా సుబద్ధమూలా  మమేతి బుద్ధిం  దృఢీకురుతామ్ ॥ ౭.౯॥

అలౌకికోద్బలనాఖ్యమష్టమం  స్తోత్రమ్  ।

యః ప్రసాదలవ  ఈశ్వరస్థితో యా చ భక్తిరివ మాముపేయుషీ ।
తౌ పరస్పరసమన్వితౌ కదా తాదృశే వపుషి రూఢిమేష్యతః ॥ ౮.౧॥
త్వత్ప్రభుత్వపరిచర్వణజన్మా కోఽప్యుదేతు పరితోషరసోఽన్తః ।
సర్వకాలమిహ మే పరమస్తు జ్ఞానయోగమహిమాది  విదూరే ॥ ౮.౨॥
లోకవద్భవతు మే విషయేషు స్ఫీత ఏవ భగవన్పరితర్షః  ।
కేవలం తవ శరీరతయైతాన్ +లోకయేయమహమస్తవికల్పః ॥ ౮.౩॥
దేహభూమిషు తథా మనసి త్వం ప్రాణవర్త్మని  చ భేదముపేతే ।
సంవిదః పథిషు తేషు చ తేన స్వాత్మనా మమ భవ స్ఫుటరూపః ॥ ౮.౪॥
నిజనిజేషు పదేషు పతన్త్విమాః కరణవృత్తయ ఉల్లసితా  మమ ।
క్షణమపీశ మనాగపి మైవ  భూత్త్వదవిభేదరసక్షతిసాహసమ్ ॥ ౮.౫॥
లఘుమసృణసితాచ్ఛశీతలం భవదావేశవశేన భావయన్ ।
వపురఖిలపదార్థపద్ధతేర్వ్యవహారానతివర్తయేయ   తాన్ ॥ ౮.౬॥
వికసతు స్వవపుర్భవదాత్మకం సముపయాన్తు జగన్తి మమాఙ్గతామ్  ।
వ్రజతు  సర్వమిదం ద్వయవల్గితం  స్మృతిపథోపగమేఽప్యనుపాఖ్యతామ్ ॥ ౮.౭॥

సముదియాదపి తాదృశతావకానన విలోక పరామృతసమ్ప్లవః  ।
మమ ఘటేత యథా భవదద్వయాప్రథనఘోరదరీపరిపూరణమ్  ॥ ౮.౮॥
అపి కదాచన తావకసఙ్గమామృతకణాచ్ఛురణేన  తనీయసా ।
సకలలోకసుఖేషు పరాఙ్ముఖో న భవితాస్మ్యుభయచ్యుత ఏవ కిమ్ ॥ ౮.౯॥
సతతమేవ భవచ్చరణామ్బుజాకరచరస్య హి హంసవరస్య మే ।
ఉపరి మూలతలాదపి చాన్తరాదుపనమత్వజ భక్తిమృణాలికా ॥ ౮.౧౦॥
ఉపయాన్తు విభో సమస్తవస్తూన్యపి చిన్తావిషయం దృశః పదం చ ।
మమ దర్శనచిన్తనప్రకాశామృతసారాణి  పరం పరిస్ఫురన్తు ॥ ౮.౧౧॥
పరమేశ్వర తేషు తేషు కృచ్ఛ్రేష్వపి నామోపనమత్స్వహం భవేయమ్ ।
న పరం గతభీస్త్వదఙ్గసఙ్గాదుపజాతాధికసమ్మదోఽపి  యావత్ ॥ ౮.౧౨॥
భవదాత్మని విశ్వముమ్భితం యద్భవతైవాపి  బహిః ప్రకాశ్యతే  తత్ ।
ఇతి యద్దృఢనిశ్చయోపజుష్టం   తదిదానిం స్ఫుటమేవ భాసతామ్ ॥ ౮.౧౩॥

స్వాతన్త్ర్యవిజయాఖ్యం  నవమం స్తోత్రమ్  ।

కదా నవరసార్ద్రార్ద్రసమ్భోగాస్వాదనోత్సుకమ్   ।
ప్రవర్తేత   విహాయాన్యన్మమ త్వత్స్పర్శనే మనః ॥ ౯.౧॥
త్వదేకరక్తస్త్వత్పాదపూజామాత్రమహాధనః   ।
కదా సాక్షాత్కరిష్యామి భవన్తమయముత్సుకః ॥ ౯.౨॥
గాఢానురాగవశతో నిరపేక్షీభూతమానసోఽస్మి కదా ।
పటపటితి విఘటితాఖిలమహార్గలస్త్వాముపైష్యామి   ॥ ౯.౩॥
స్వసంవిత్సారహృదయాధిష్ఠానాః  సర్వదేవతాః ।
కదా నాథ వశీకుర్యాం భవద్భక్తిప్రభావతః   ॥ ౯.౪॥
కదా మే స్యాద్విభో భూరి భక్త్యానన్దరసోత్సవః  ।
యదాలోకసుఖానన్దీ పృథఙ్నామాపి లప్స్యతే ॥ ౯.౫॥
ఈశ్వరమభయముదారం పూర్ణమకారణమపహ్నుతాత్మానమ్  ।
సహసాభిజ్ఞాయ  కదా స్వామిజనం లజ్జయిష్యామి  ॥ ౯.౬॥
కదా కామపి తాం నాథ తవ వల్లభతామియామ్  ।
యయామాం ప్రతి  న క్వాపి యుక్తం తే స్యాత్పలాయితుమ్ ॥ ౯.౭॥

14 sanskritdocuments.org



ఉత్పలదేవవిరచితా శివస్తోత్రావలిః

తత్త్వతోఽశేషజన్తూనాం  భవత్పూజామయాత్మనామ్ ।
దృష్ట్యానుమోదితరసాప్లావితః   స్యాం కదా విభో ॥ ౯.౮॥
జ్ఞానస్య  పరమాభూమిర్యోగస్య పరమా దశా ।
త్వద్భక్తిర్యా  విభో కర్హి పూర్ణ మే స్యాత్తదర్థితా  ॥ ౯.౯॥
సహసైవసాద్య  కదా గాఢమవష్టభ్య  హర్షవివశోఽహమ్  ।
త్వచ్చరణవరనిధానం సర్వస్య ప్రకటయిష్యామి  ॥ ౯.౧౦॥
పరితః ప్రసరచ్ఛుద్ధత్వదాలోకమయః   కదా ।
స్యాం యథేశ న కిఞ్చిన్మే మాయాచ్ఛాయాబిలం భవేత్ ॥ ౯.౧౧॥
ఆత్మసాత్కృతనిఃశేషమణ్డలో  నిర్వ్యపేక్షకః ।
కదా భవేయం భగవంస్త్వద్భక్తగణనాయకః  ॥ ౯.౧౨॥
నాథ లోకాభిమానానామపూర్వం త్వం నిబన్ధనమ్  ।
మహాభిమానః కర్హి స్యాం త్వద్భక్తిరసపూరితః  ॥ ౯.౧౩॥
అశేషవిషయాశూన్యశ్రీసమాశ్లేషసుస్థితః    ।
శయీయమివ శీతాఙ్ఘ్రికుశేశయయుగే  కదా ॥ ౯.౧౪॥
భక్త్యాసవసమృద్ధాయాస్త్వత్పూజాభోగసమ్పదః  ।
కదా పారం గమిష్యామి భవిష్యామి కదా కృతీ ॥ ౯.౧౫॥
ఆనన్దబాష్పపూరస్ఖలితపరిభ్రాన్తగద్గదాక్రన్దః        ।
హాసోల్లాసితవదనస్త్వత్స్పర్శరసం  కదాప్స్యామి ॥ ౯.౧౬॥
పశుజనసమానవృత్తామవధూయ దశామిమాం కదా శమ్భో ।
ఆస్వాదయేయ తావకభక్తోచితమాత్మనో రూపమ్ ॥ ౯.౧౭॥
లబ్ధాణిమాదిసిద్ధిర్విగలితసకలోపతాపసన్త్రాసః    ।
త్వద్భక్తిరసాయనపానక్రిఢానిష్టః    కదాసీయ ॥ ౯.౧౮॥
నాథ కదా స తథావిధ ఆక్రన్దో  మే సముచ్చరేద్వాచి ।
యత్సమనన్తరమేవ స్ఫురతి పురస్తావకీ మూర్తిః ॥ ౯.౧౯॥
గాఢగాఢభవదఙ్ఘ్రిసరోజాలిఙ్గనవ్యసనతత్పరచేతాః   ।
వస్త్వవస్త్విదమయత్నత  ఏవ త్వాం కదా సమవలోకయితాస్మి ॥ ౯.౨౦॥

అవిచ్ఛేదభఙ్గాఖ్యం  దశమం స్తోత్రమ్  ।

న సోఢవ్యమవశ్యం తే జగదేకప్రభోరిదమ్  ।
మాహేశ్వరాశ్చ లోకానామితరేషాం సమాశ్చ యత్ ॥ ౧౦.౧॥
యే సదైవానురాగేణ  భవత్పాదానుగామినః ।
యత్ర తత్ర గతా భోగాంస్తే కాంశ్చిదుపభుఞ్జతే  ॥ ౧౦.౨॥
భర్తా కాలాన్తకో యత్ర భవాంస్తత్ర కుతో రుజః ।
తత్ర చేతరభోగాశా కా లక్ష్మీర్యత్ర తావకీ ॥ ౧౦.౩॥
క్షనమాత్రసుఖేనాపి  విభుర్యేనాసి లభ్యసే ।
తదైవ  సర్వః కాలోఽస్య త్వదానన్దేన  పూర్యతే ॥ ౧౦.౪॥
ఆనన్దరసబిన్దుస్తే    చన్ద్రమా  గలితో భువి ।
సూర్యస్తథా తే ప్రసృతః  సంహారీ తేజసః కణః ॥ ౧౦.౫॥
బలిం యామస్తృతీయాయ నేత్రాయాస్మై   తవ ప్రభో  ।
అలౌకికస్య కస్యాపి మాహాత్మ్యస్యైకలక్ష్మణే  ॥ ౧౦.౬॥
తేనైవ  దృష్టోఽసి  భవద్దర్శనాద్యోఽతిహృష్యతి  ।
కథఞ్చిద్యస్య వా హర్షః  కోఽపి తేన త్వమీక్షితః ॥ ౧౦.౭॥
యేషాం ప్రసన్నోఽసి  విభో యైర్లబ్ధం    హృదయం తవ ।
ఆకృష్య త్వత్పురాత్తైస్తు  బాహ్యమాభ్యన్తరీకృతమ్ ॥ ౧౦.౮॥
త్వదృతే నిఖిలం విశ్వం సమదృగ్యాతమీక్ష్యతామ్ ।
ఈశ్వరః పునరేతస్య త్వమేకో విషమేక్షణః ॥ ౧౦.౯॥
ఆస్తాం భవత్ప్రభావేణ వినా సత్తైవ  నాస్తి యత్ ।
త్వద్దూషణకథా  యేషాం త్వదృతే నోపపద్యతే ॥ ౧౦.౧౦॥
బాహ్యాన్తరాన్తరాయాలీకేవలే చేతసి స్థితిః  ।
త్వయి చేత్స్యాన్మమ విభో కిమన్యదుపయుజ్యతే ॥ ౧౦.౧౧॥
అన్యే భ్రమన్తి  భగవన్నాత్మన్యేవాతిదుఃస్థితాః  ।
అన్యే భ్రమన్తి  భగవన్నాత్మన్యేవాతిసుస్థితాః  ॥ ౧౦.౧౨॥
అపీత్వాపి భవద్భక్తిసుధామనవలోక్య చ ।

త్వామీశ త్వత్సమాచారమాత్రాత్సిద్ధ్యన్తి    జన్తవః  ॥ ౧౦.౧౩॥
భృత్యా వయం తవ విభో తేన త్రిజగతాం  యథా ।
బిభర్ష్యాత్మానమేవం  తే భర్త్తవ్యా వయమప్యలమ్ ॥ ౧౦.౧౪॥
పరానన్దామృతమయే  దృష్టోఽపి  జగదాత్మని ।
త్వయి స్పర్శరసేఽత్యన్తతరసుత్కణ్ఠితో (?)ఽస్మి తే ॥ ౧౦.౧౫॥
దేవ దుఃఖాన్యశేషాణియాని సంసారిణామపి ।
ఘృత్యాఖ్యభవదీయాత్మయుతాన్యాయాన్తి సహ్యతామ్ ॥ ౧౦.౧౬॥
సర్వజ్ఞే సర్వశక్తౌ చ త్వయ్యేవ సతి చిన్మయే ।
సర్వథాప్యసతో నాథయుక్తాస్య జగతః ప్రథా  ॥ ౧౦.౧౭॥
త్వత్ప్రాణితాః స్ఫురన్తీమే గుణా లోష్టోపమా  అపి ।
నృత్యన్తి  పవనోద్ధూతాః  కార్పాసాః పిచవో యథా ॥ ౧౦.౧౮॥
యది నాథ గుణేష్వాత్మాభిమానో న భవేత్తతః ।
కేన హీయేత జగతస్త్వదేకాత్మతయా ప్రథా  ॥ ౧౦.౧౯॥
వన్ద్యాస్తేఽపి   మహీయాంసః ప్రలయోపగతా  అపి ।
త్వత్కోపపావకస్పర్శపూతా యే పరమేశ్వర ॥ ౧౦.౨౦॥
మహాప్రకాశవపుషి  విస్పష్టే భవతి స్థితే  ।
సర్వతోఽపీశ తత్కస్మాత్తమసి ప్రసరామ్యహమ్  ॥ ౧౦.౨౧॥
అవిభాగో భవానేవ స్వరూపమమృతం మమ ।
తథాపి మర్త్యధర్మాణామహమేవైకమాస్పదమ్  ॥ ౧౦.౨౨॥
మహేశ్వరేతి యస్యాస్తి నామకం వాగ్విభూషణమ్ ।
ప్రణామాఙ్కశ్చ  శిరసి స ఏవైకః  ప్రభావితః  ॥ ౧౦.౨౩॥
సదసచ్చ భవానేవ యేన తేనాప్రయాసతః  ।
స్వరసేనైవ  భగవంస్తథా సిద్ధిః  కథం న మే ॥ ౧౦.౨౪॥
శివదాసః శివైకాత్మా  కిం యన్నాసాదయేత్సుఖమ్ ।
తర్ప్యోఽస్మి దేవముఖ్యానామపి యేనామృతాసవైః  ॥ ౧౦.౨౫॥
హృన్నాభ్యోరన్తరాలస్థః  ప్రాణినాం  పిత్తవిగ్రహః  ।
గ్రససే  త్వం మహావహ్నిః సర్వం స్థావరజఙ్గమమ్   ॥ ౧౦.౨౬॥

ఔత్సుక్యవిశ్వసితనామైకాదశం  స్తోత్రమ్  ।

జగదిదమథవా సుహృదో బన్ధుజనో  వా న భవతి మమ కిమపి ।
త్వం పునరేతత్సర్వం యదా తదా కోఽపరో మేఽస్తు ॥ ౧౧.౧॥
స్వామిన్మహేశ్వరస్త్వం సాక్షాత్సర్వం జగత్త్వమేవేతి ।
వస్త్వేవ సిద్ధిమేత్వితి యాచ్ఞా తత్రాపి  యాచ్ఞైవ  ॥ ౧౧.౨॥
త్రిభువనాధిపతిత్వమపీహ  యత్తృణమివ ప్రతిభాతి  భవజ్జుషః  ।
కిమివ తస్య ఫలం శుభకర్మణో భవతి నాథ భవత్స్మరణాదృతే ॥ ౧౧.౩॥
యేన నైవ  భవతోఽస్తి విభిన్నం కిఞ్చనాపి జగతాం ప్రభవశ్చ  ।
త్వద్విజృమ్భితమతోఽద్భుతకర్మస్వప్యుదేతి న తవ స్తుతిబన్ధః  ॥ ౧౧.౪॥
త్వన్మయోఽస్మి భవదర్చననిష్ఠః  సర్వదాహమితి చాప్యవిరామమ్ ।
భావయన్నపి విభో స్వరసేన స్వప్నగోఽపి న తథా కిమివ స్యామ్ ॥ ౧౧.౫॥
యే మనాగపి భవచ్చరణాబ్జోద్భూతసౌరభలవేన  విమృష్టః  ।
తేషు విస్రమివ  భవతి సమస్తం భోగజాతమమరైరపి  మృగ్యమ్ ॥ ౧౧.౬॥
హృది తే న తు విద్యతేఽన్యదన్యద్వచనే కర్మణి చాన్యదేవ శమ్భో ।
పరమార్థసతోఽప్యనుగ్రహో   వా యది వా నిగ్రహ  ఏక ఏవ కార్యః ॥ ౧౧.౭॥
మూఢోఽస్మి దుఃఖకలితోఽస్మి జరాదిదోషభీతోఽస్మి
శక్తిరహితోఽస్మి  తవాశ్రితోఽస్మి
శమ్భో తథా కలయ శీఘ్రముపైమి   యేన ।
సర్వోత్తమాం ధురమపోజ్ఝితదుఃఖమార్గః   ॥ ౧౧.౮॥
త్వత్కర్ణదేశమ  ధిశయ్య మహార్ఘభావమాక్రన్దితాని    మమ తుచ్ఛతరాణియాన్తి ।
వంశాన్తరాలపతితాని జలైకదేశఖణ్డాని   మౌక్తికమణిత్వమివోద్వహన్తి ॥ ౧౧.౯॥
కిమివ చ లభ్యతే బత న తైరపి  నాథ జనైః
క్షణమపి కైతవాదపి  చ యే తవ నామ్ని రతాః
శిశిరమయూఖశేఖర తథా కురు యేన మమ ।
క్షతమరణోఽణిమాదికముపైమి  యథా విభవమ్ ॥ ౧౧.౧౦॥
శమ్భో శర్వ శశఙ్కశేఖర శివ త్ర్యక్షాక్షమాలాధర
శ్రీమన్నుగ్రకపాలలాఞ్ఛన   లసద్భీమత్రిశూలాయుధ

కారుణ్యామ్బునిధే త్రిలోకరచనాశీలోగ్రశక్త్యాత్మక   శ్రీకణ్ఠాశు   ।
వినాశయాశుభభరానాధత్స్వసిద్ధిం  పరామ్ ॥ ౧౧.౧౧॥
తత్కిం నాథ భవేన్న యత్ర భగవాన్నిర్మాతృతామశ్నుతే
భావః స్యాత్కిము తస్య చేతనవతో నాశాస్తి యం శఙ్కరః
ఇత్థం  తే పరమేశ్వరాక్షతమహాశక్తేః సదా సంశ్రితః  ।
సంసారేఽత్ర నిరన్తరాధివిధురః క్లిశ్యామ్యహం  కేవలమ్ ॥ ౧౧.౧౨॥
యద్యప్యత్ర వరప్రదోద్ధతతమాః   పీడాజరామృత్యవ
ఏతే వా క్షణమాసతాం బహుమతః శబ్దాదిరేవాస్థిరః 
తత్రాపి  స్పృహయామి సన్తతసుఖాకాఙ్క్షీ చిరం స్థాస్నవే  ।
భోగాస్వాదయుతత్వదఙ్ఘ్రికమలధ్యానాగ్ర్య   జీవాతవే ॥ ౧౧.౧౩॥
హే నాథ ప్రణతార్తినాశనపటో  శ్రేయోనిధే  ధూర్జటే
దుఃఖైకాయతనస్య  జన్మమరణత్రస్తస్య   మే సామ్ప్రతమ్
తచ్చేష్టస్వ  యథా మనోజ్ఞవిషయాస్వాదప్రదా   ఉత్తమా ।
జీవన్నేవ సమశ్నువేఽహమచలాః సిద్ధీస్త్వదర్చాపరః   ॥ ౧౧.౧౪॥
నమోమోహమహాధ్వాన్తధ్వంసనానన్యకర్మణే ।
సర్వప్రకాశాతిశయప్రకాశాయేన్దులక్ష్మణే    ॥ ౧౧.౧౫॥

రహస్యనిర్దేశనామ  ద్వాదశం స్తోత్రమ్  ।

సహకారి న కిఞ్చిదిష్యతే భవతో న ప్రతిబన్ధకం   దృషి ।
భవతైవ  హి సర్వమాప్లుతం  కథమద్యాపి తథాపి నేక్షసే ॥ ౧౨.౧॥
అపి భావగణాదపీన్ద్రియప్రచయాదప్యవబోధమధ్యతః   ।
ప్రభవన్తమపి  స్వతః సదా పరిపశ్యేయమపోఢవిశ్వకమ్ ॥ ౧౨.౨॥
కథం తే జాయేరన్ కథమపి చ తే దర్శనపథం
వ్రజేయుః  కేనాపి ప్రకృతిమహతాఙ్కేన  ఖచితః
తథోత్థాయోత్థాయ   స్థలజలతృణాదేరఖిలతః  ।
పదార్థద్యాన్సృష్టిస్రవదమృతపూరైర్    (?) వికిరసి ॥ ౧౨.౩॥
సాక్షత్కృత భవద్రూపప్రసృతామృతతర్పితాః   ।
ఉన్మూలితతృషో మత్తా విచరన్తి యథారుచి ॥ ౧౨.౪॥

న తదా న సదా న చైకదేత్యపి  సా యత్ర న కాలధీర్భవేత్ ।
తదిదం భవదీయదర్శనం న చ నిత్యం న చ కథ్యతేఽన్యథా ॥ ౧౨.౫॥
త్వద్విలోకనసముత్కచేతసోయోగసిద్ధిరియతీ  సదాస్తు మే ।
యద్విశేయమభిసన్ధిమాత్రతస్త్వత్సుధాసదనమర్చనాయ    తే ॥ ౧౨.౬॥
నిర్వికల్పభవదీయదర్శనప్రప్తిఫుల్లమనసాం    మహాత్మనామ్ ।
ఉల్లసన్తి   విమలాని హేలయా చేష్టితాని  చ వచాంసి చ స్ఫుటమ్ ॥ ౧౨.౭॥
భవన్భవదీయపాదయోర్నివసన్నన్తర ఏవ నిర్భయః ।
భవభూమిషు తాసు తాస్వహం ప్రభుమర్చేయమనర్గలక్రియః    ॥ ౧౨.౮॥
భవదఙ్ఘ్రిసరోరుహోదరే  పరిలీనో గలితపరైషణః  ।
అతిమాత్రమధూపయోగతః  పరితృప్తో విచరేయమిచ్ఛయా ॥ ౧౨.౯॥
యస్య దమ్భాదివ భవత్పూజాసఙ్కల్ప ఉత్థితః  ।
తస్యాప్యవశ్యముదితం సన్నిధానం తవోచితమ్ ॥ ౧౨.౧౦॥
భగవన్నితరానపేక్షిణా నితరామేకరసేన చేతసా ।
సులభం సకలోపశాయినం ప్రభుమాతృప్తి  పిబేయమస్మి కిమ్ ॥ ౧౨.౧౧॥
త్వయా నిరాకృతం సర్వం హేయమేతత్తదేవ తు ।
త్వన్మయం సముపాదేయమిత్యయం సారసఙ్గ్రహః  ॥ ౧౨.౧౨॥
భవతోఽన్తరచారి భావజాతం ప్రభువన్ముఖ్యతయైవ   పూజితం తత్ ।
భవతో బహిరప్యభావమాత్రా కథమీశాన్ భవేత్సమర్చ్యతే వా ॥ ౧౨.౧౩॥
నిఃశబ్దం  నిర్వికల్పం చ నిర్వ్యాక్షేపమథానిశమ్ ।
క్షోభేఽప్యధ్యక్షమీ క్షేయం త్ర్యక్ష  త్వామేవ సర్వతః ॥ ౧౨.౧౪॥
ప్రకటయ  నిజధామ దేవ యస్మింస్త్వమసి సదా పరమేశ్వరీసమేతః ।
ప్రభుచరణరజఃసమానకక్ష్యాః  కిమవిశ్వాసపదం భాన్తి భృత్యాః ॥ ౧౨.౧౫॥
దర్శనపథముపయాతోఽప్యపసరసి కుతో మమేశ భృత్యస్య ।
క్షణమాత్రకమిహ  న భవసి కస్య న జన్తోర్దృశోర్విషయః  ॥ ౧౨.౧౬॥
ఐక్యసంవిదమృతాచ్ఛధారయా సన్తతప్రసృతయా  కదా విభో ।
ప్లావనాత్పరమభేదమానయంస్త్వాం  నిజం చ వపురాప్నుయాం ముదమ్ ॥ ౧౨.౧౭॥
అహమిత్యముతోఽవరుద్ధలోకాద్భవదీయాత్ప్రతిపత్తిసారతో  మే ।

20 sanskritdocuments.org



ఉత్పలదేవవిరచితా శివస్తోత్రావలిః

అణుమాత్రకమేవ  విశ్వనిష్ఠం  ఘటతాం యేన భవేయమర్చితా తే ॥ ౧౨.౧౮॥
అపరిమితరూపమహం తం తం భావం ప్రతిక్షణం  పశ్యన్ ।
త్వామేవ విశ్వరూపం నిజనాథం సాధు పశ్యేయమ్ ॥ ౧౨.౧౯॥
భవదఙ్గగతం  తమేవ కస్మాన్న మనః పర్యటతీష్టమర్థమర్థమ్    ।
ప్రకృతిక్షతిరస్తి  నో తథాస్య మమ చేచ్ఛా పరిపూర్యతే పరైవ  ॥ ౧౨.౨౦॥
శతశః కిల తే తవానుభావాద్భగవన్ కేఽప్యమునైవ  చక్షుషా యే ।
అపి హాలికచేష్టయా  చరన్తః పరిపశ్యన్తి  భవద్వపుః సదాగ్రే ॥ ౧౨.౨౧॥
న సా మతిరుదేతియా న భవతి త్వదిచ్ఛామయీ సదా
శుభమథేతరద్భగవతైవమాచర్యతే  అతోఽస్మి భవదాత్మకో భువి యథా ।
తథా సఞ్చరన్ స్థి తోఽనిశమబాధితత్వదమలఙ్ఘ్రిపూజోత్సవః  ॥ ౧౨.౨౨॥
భవదీయగభీరభాషితేషు ప్రతిభా  సమ్యగుదేతు మే పురోఽతః ।
తదనుష్ఠితశక్తిరప్యతస్తద్భవదర్చావ్యసనం   చ నిర్విరామమ్ ॥ ౧౨.౨౩॥
వ్యవహారపదేఽపి సర్వదా ప్రతిభాత్వర్థకలాప   ఏష మామ్ ।
భవతోఽవయవో యథా న తు స్వత ఏవాదరణీయతాం గతః ॥ ౧౨.౨౪॥
మనసి స్వరసేన యత్ర తత్ర ప్రచరత్యప్యహమస్య  గోచరేషు ।
ప్రసృతోఽప్యవిలోల  ఏవ యుష్మత్పరిచర్యాచతురః సదా భవేయమ్ ॥ ౧౨.౨౫॥
భగవన్ భవదిచ్ఛయైవ  దాసస్తవ జాతోఽస్మి పరస్య నాత్ర శక్తిః  ।
కథమేష తథాపి వక్త్రబిమ్బం  తవ పశ్యామి న జాతు చిత్రమేతత్  ॥ ౧౨.౨౬॥
సముత్సుకాస్త్వాం ప్రతి  యే భవన్తం ప్రత్యర్థరూపాదవలోకయన్తి   ।
తేషామహో కిం తదుపస్థితం  స్యాత్కిం సాధనం వా ఫలితం భవేత్తత్ ॥ ౧౨.౨౭॥
భావా భావతయా సన్తు భవద్భావేన మే భవ ।
తథా న కిఞ్చిదప్యస్తు న కిఞ్చిద్భవతోఽన్యథా ॥ ౧౨.౨౮॥
యన్న కిఞ్చిదపి తన్న కిఞ్చిదప్యస్తు కిఞ్చిదపి కిఞ్చిదేవ మే ।
సర్వథా భవతు తావతా భవాన్ సర్వతో భవతి లబ్ధపూజితః  ॥ ౧౨.౨౯॥

సఙ్గ్రహస్తోత్రనామ   త్రయోదశం  స్తోత్రమ్  ।

సఙ్గ్రహేన  సుఖదుఃఖలక్షణం మాం ప్రతి  స్థితమిదం  శ‍ృణు ప్రభో  ।

సౌఖ్యమేష భవతా సమాగమః స్వామినా విరహ ఏవ దుఃఖితా ॥ ౧౩.౧॥
అన్తరప్యతితరామణీయసీయా త్వదప్రథనకాలికాస్తి  మే ।
తామపీశ పరిమృజ్య సర్వతః స్వం స్వరూపమమలం ప్రకాశయ  ॥ ౧౩.౨॥
తావకే వపుషి విశ్వనిర్భరే చిత్సుధారసమయే నిరత్యయే ।
తిష్ఠతః  సతతమర్చతః ప్రభుం  జీవితం మృతమథాన్యదస్తు మే ॥ ౧౩.౩॥
ఈశ్వరోఽహమహమేవ రూపవాన్ పణ్డితోఽస్మి  సుభగోఽస్మి కోఽపరః ।
మత్సమోఽస్తి జగతీతి శోభతే మానితా త్వదనురాగిణః పరమ్ ॥ ౧౩.౪॥
దేవదేవ భవదద్వయామృతాఖ్యాతిసంహరణలబ్ధజన్మనా  ।
తద్యథాస్థితపదార్థసంవిదా   మాం కురుష్వ చరణార్చనోచితమ్ ॥ ౧౩.౫॥
ధ్యాయతే తదను దృశ్యతే తతః స్పృశ్యతే చ పరమేశ్వరః స్వయమ్ ।
యత్ర పూజనమహోత్సవః స మే సర్వదాస్తు భవతోఽనుభావతః ॥ ౧౩.౬॥
యద్యథాస్థితపదార్థదర్శనం   యుష్మదర్చనమహోత్సవశ్చ యః ।
యుగ్మమేతదితరేతరాశ్రయం  భక్తిశాలిషు సదా విజృమ్భతే ॥ ౧౩.౭॥
తత్తదిన్ద్రియముఖేన  సన్తతం యుష్మదర్చనరసాయనాసవమ్ ।
సర్వభావచషకేషు పూరితేష్వాపిబన్నపి భవేయమున్మదః ॥ ౧౩.౮॥
అన్యవేద్యమణుమాత్రమస్తి  న స్వప్రకాశమఖిలం  విజృమ్భతే ।
యత్ర నాథ భవతః పురే స్థితం  తత్ర మే కురు సదా తవార్చితుః ॥ ౧౩.౯॥
దాసధామ్ని వినియోజితోఽప్యహం స్వేచ్ఛయైవ  పరమేశ్వర త్వయా ।
దర్శనేన న కిమస్మి పాత్రితః  పాదసంవహనకర్మణాపి వా ॥ ౧౩.౧౦॥
శక్తిపాతసమయే  విచారణం ప్రాప్తమీశ   న కరోషి కర్హిచిత్  ।
అద్య మాం ప్రతి  కిమాగతం యతః స్వప్రకాశనవిధౌ  విలమ్బసే ॥ ౧౩.౧౧॥
తత్ర తత్ర విషయే బహిర్విభాత్యన్తరే చ పరమేశ్వరీయుతమ్ ।
త్వాం జగత్త్రితయనిర్భరం  సదా లోకయేయ నిజపాణిపూజితమ్ ॥ ౧౩.౧౨॥
స్వామిసౌధమభిసన్ధిమాత్రతో   నిర్విబన్ధమధిరుహ్య  సర్వదా ।
స్యాం ప్రసాద  పరమామృతాసవాపానకేలిపరిలబ్ధనిర్వృతిః  ॥ ౧౩.౧౩॥
యత్సమస్తసుభగార్థవస్తుషు  స్పర్శమాత్రవిధినా  చమత్కృతిమ్ ।
తాం సమర్పయతి తేన తే వపుః పూజయన్త్యచలభక్తిశాలినః ॥ ౧౩.౧౪॥

స్ఫారయస్యఖిలమాత్మనా స్ఫురన్ విశ్వమామృశసి రూపమామృశన్ ।
యత్స్వయం నిజరసేన ఘుర్ణసే  తత్సముల్లసతి  భావమణ్డలమ్  ॥ ౧౩.౧౫॥
యోఽవికల్పమిదమర్థమణ్డలం   పశ్యతీశ నిఖిలం భవద్వపుః ।
స్వాత్మపక్షపరిపూరితే జగత్యస్య నిత్యసుఖినః కుతో భయమ్ ॥ ౧౩.౧౬॥
కణ్ఠకోణవినివిష్టమీశ   తే కాలకూటమపి మే మహామృతమ్ ।
అప్యుపాత్తమమృతం భవద్వపుర్భేదవృత్తి యది రోచతే న మే ॥ ౧౩.౧౭॥
త్వత్ప్రలాపమయరక్తగీతికాని త్య యుక్తవదనోపశోభితః ।
స్యామథాపి భవదర్చనక్రియాప్రేయసీపరిగతాశయః   సదా ॥ ౧౩.౧౮॥
ఈహితం న బత పారమేశ్వరం శక్యతే గణయితుం తథా చ మే ।
దత్తమప్యమృతనిర్భరం వపుః స్వం న పాతుమనుమన్యతే తథా ॥ ౧౩.౧౯॥
త్వామగాధమవికల్పమద్వయం స్వం స్వరూపమఖిలార్థఘస్మరమ్  ।
ఆవిశన్నహముమేశ సర్వదా పూజయేయమభిసంస్తువీయ చ ॥ ౧౩.౨౦॥

జయస్తోత్రనామ  చతుర్దశం  స్తోత్రమ్  ।

జయలక్ష్మీనిధానస్య నిజస్య స్వామినః పురః ।
జయోద్ఘోషణపీయూషరసమాస్వాదయే  క్షణమ్ ॥ ౧౪.౧॥
జయైకరుద్రైకశివ   మహాదేవ మహేశ్వర ।
పార్వతీప్రణయిఞ్శర్వ  సర్వగీర్వాణపూర్వజ ॥ ౧౪.౨॥
జయ త్రైలోక్యనాథైకలాఞ్ఛనాలికలోచన   ।
జయ పీతర్తలోకార్తికాలకూటాఙ్కకన్ధర  ॥ ౧౪.౩॥
జయమూర్తత్రిశక్త్యాత్మిశతశూలోల్లసత్కర   ।
జయేచ్ఛామాత్రసిద్దార్థపూజార్హచరణామ్బుజ     ॥ ౧౪.౪॥
జయ శోభశతస్యన్దిలోకోత్తరవపుర్ధర   ।
జయైకజటికాక్షీణగఙ్గాకృత్యాత్తభస్మక   ॥ ౧౪.౫॥
జయ క్షీరోదపర్యస్తజ్యోత్స్నాచ్ఛాయానులేపన ।
జయేశ్వరాఙ్గసఙ్గోత్థరత్నకాన్తాహిమణ్డన     ॥ ౧౪.౬॥
జయాక్షయైకశీతాంశుకలాసదృశసంశ్రయ   ।

జయ గఙ్గాసదార్బ్ధవిశ్వైశ్వర్యాభిషేచన    ॥ ౧౪.౭॥
జయాధరాఙ్గసంస్పర్శపావనీకృతగోకుల  ।
జయ భక్తిమదాబద్ధగోష్ఠీనియతసన్నిధే   ॥ ౧౪.౮॥
జయ స్వేచ్ఛాతపోదేశవిప్రలమ్భితబాలిశ  ।
జయ గౌరీపరిష్వఙ్గయోగ్యసౌభాగ్యభాజన  ॥ ౧౪.౯॥
జయ భక్తిరసార్ద్రార్ద్రభావోపాయనలమ్పట   ।
జయ భక్తిమదోద్దామభక్తవాఙ్నృత్తతోషిత  ॥ ౧౪.౧౦॥
జయ బ్రహ్మాదిదేవేశప్రభావప్రభవవ్యయ    ।
జయలోకేశ్వరశ్రేణిశిరోవిధృతశాసన  ॥ ౧౪.౧౧॥
జయసర్వజగన్న్యస్తస్వముద్రావ్యక్తవైభవ     ।
జయాత్మదానపర్యన్తవిశ్వేశ్వరమహేశ్వర ॥ ౧౪.౧౨॥
జయ త్రైలోక్యసర్గేచ్ఛావసరాసద్వితీయక   ।
జయైశ్వర్యభరోద్వాహదేవీమాత్రసహాయక   ॥ ౧౪.౧౩॥
జయాక్రమసమాక్రాన్తసమస్తభువనత్రయ     ।
జయావిగీతమాబాలగీయమానేశ్వరధ్వనే ॥ ౧౪.౧౪॥
జయానుకమ్పాదిగుణానపేక్షసహజోన్నతే ।
జయ భీష్మమహామృత్యుఘటనాపూర్వభైరవ  ॥ ౧౪.౧౫॥
జయ విశ్వక్షయోచ్చణ్డక్రియానిష్పరిపన్థిక    ।
జయ శ్రేయఃశతగుణానుగనామానుకీర్తన  ॥ ౧౪.౧౬॥
జయ హేలావితీర్నైతదమృతాకరసాగర  ।
జయ విశ్వక్షయక్షేపిక్షణకోపాశుశుక్షణే ॥ ౧౪.౧౭॥
జయ మోహాన్ధకారాన్ధజీవలోకైకదీపక    ।
జయ ప్రసుప్తజగతీజాగరూకాధిపూరుష  ॥ ౧౪.౧౮॥
జయ దేహాద్రికుఞ్జాన్తర్నికూజఞ్జీవజీవక     ।
జయ సన్మానసవ్యోమవిలాసివరసారస ॥ ౧౪.౧౯॥
జయ జామ్బూనదోదగ్రధాతూద్భవగిరీశ్వర  ।
జయ పాపిషు నిన్దోల్కాపాతనోత్పాతచన్ద్రమః   ॥ ౧౪.౨౦॥

జయ కష్టతపఃక్లిష్టమునిదేవదురాసద    ।
జయ సర్వదశారూఢభక్తిమల్లోకలోకిత  ॥ ౧౪.౨౧॥
జయ స్వసమ్పత్ప్రసరపత్రీకృతనిజాశ్రిత   ।
జయ ప్రపన్నజనతాలాలనైకప్రయోజన    ॥ ౧౪.౨౨॥
జయ సర్గస్థితిధ్వంసకారణైకావదానక    ।
జయ భక్తిమదాలోలలీలోత్పలమగోత్సవ ॥ ౧౪.౨౩॥
జయ జయభాజన జయ జితజన్మజరామరణ జయ జగజ్జ్యేష్ఠ
జయ జయ జయ జయ జయ జయ జయ జయ జయ ।

జయ జయ జయ జయ త్ర్యక్ష  ॥ ౧౪.౨౪॥

భక్తిస్తోత్రనామ  పఞ్చదశం స్తోత్రమ్  ।

త్రిమలక్షాలినో  గ్రన్థాః   సన్తి  తత్పారగాస్తథా ।
యోగినః పణ్డితాః  స్వస్థాస్త్వద్భక్తా   ఏవ తత్త్వతః ॥ ౧౫.౧॥
మాయీయకాలనియతిరాగాద్యాహారతర్పితాః ।
చరన్తి సుఖినో నాథ భక్తిమన్తో జగత్తటే ॥ ౧౫.౨॥
రుదన్తో వా హసన్తో వా త్వాముచ్చైః  ప్రలపన్త్యమీ  ।
భక్తాః స్తుతిపదోచ్చారోపచారాః పృథగేవ తే ॥ ౧౫.౩॥
న విరక్తో న చాపీశో మోక్షాకాఙ్క్షీ త్వదర్చకః ।
భవేయమపి తూద్రిక్తభక్త్యాసవరసోన్మదః   ॥ ౧౫.౪॥
బాహ్యం హృదయ ఏవాన్తరభిహృత్యైవ  యోఽర్చతి ।
త్వామీశ భక్తిపీయూషరసపూరైర్నమామి  తమ్ ॥ ౧౫.౫॥
ధర్మాధర్మాత్మనోరన్తః క్రియయోర్జ్ఞానయోస్తథా   ।
సుఖదుఃఖాత్మనోర్భక్తాః కిమప్యాస్వాదయన్త్యహో ॥ ౧౫.౬॥
చరాచరపితః స్వామినప్యన్ధా అపి కుష్ఠినః  ।
శోభన్తే పరముద్దామభవద్భక్తివిభూషణాః  ॥ ౧౫.౭॥
శిలోఞ్ఛపిచ్ఛకశిపువిచ్ఛాయాఙ్గా అపి ప్రభో  ।
భవద్భక్తిమహోష్మణో రాజరాజమపీశతే ॥ ౧౫.౮॥

సుధార్ద్రాయాం  భవద్భక్తౌ లుఠతాప్యారురుక్షుణా ।
చేతసైవ  విభోఽర్చన్తి కేచిత్త్వామభితః స్థితాః  ॥ ౧౫.౯॥
రక్షణీయం వర్ధనీయం  బహుమాన్యమిదం ప్రభో  ।
సంసారదుర్గతిహరం  భవద్భక్తిమహాధనమ్ ॥ ౧౫.౧౦॥
నాథ తే భక్తజనతా యద్యపి త్వయి రాగిణీ ।
తథాపీర్ష్యాం  విహాయాస్యాస్తుష్టాస్తు  స్వామినీ సదా ॥ ౧౫.౧౧॥
భవద్భావః పురో భావీ ప్రాప్తే   త్వద్భక్తిసమ్భవే  ।
లబ్ధే దుగ్ధమహాకుమ్భే  హతా దధని గృధ్నుతా ॥ ౧౫.౧౨॥
కిమియం న సిద్ధిరతులా  కిం వా ముఖ్యం న సౌఖ్యమాస్రవతి  ।
భక్తిరుపచీయమానా యేయం శమ్భోః సదాతనీ భవతి ॥ ౧౫.౧౩॥
మనసి మలినే మదీయేమగ్నా త్వద్భక్తిమణిలతా  కష్టమ్  ।
న నిజానపి తనుతే తానపౌరుషేయాన్ స్వసమ్పదుల్లాసాన్  ॥ ౧౫.౧౪॥
భక్తిర్భగవతి భవతి త్రిలోకనాథే  ననూత్తమా సిద్ధిః  ।
కిం త్వణిమాదికవిరహాత్సైవ  న పూర్ణేతి  చిన్తా మే ॥ ౧౫.౧౫॥
బాహ్యతోఽన్తరపి చోత్కటోన్మిషత్త్ర్యమ్బకస్తవకసౌరభాః  శుభాః ।
వాసయన్త్యపి విరుద్ధవాసనాన్ యోగినో నికటవాసినోఽఖిలాన్ ॥ ౧౫.౧౬॥
జ్యోతిరస్తి కథయాపి న కిం చిద్విశ్వమప్యతిసుషుప్తమశేషమ్ ।
యత్ర నాథ శివరాత్రిపదేఽస్మిన్నిత్యమర్చయతి  భక్తజనస్త్వామ్ ॥ ౧౫.౧౭॥
సత్త్వం సత్యగుణే శివే భగవతి స్ఫారీభవత్వర్చనే

చూడాయాం విలసన్తు శఙ్కరపదప్రోద్యద్రజఃసఙ్చయాః 
రాగాదిస్మృతివాసనామపి సముచ్ఛేత్తుం తమో జృమ్భతామ్ ।
శమ్భో మే భవతాత్త్వదాత్మవిలయే త్రైగుణ్యవర్గోఽథవా   ॥ ౧౫.౧౮॥

సంసారాధ్వా సుదూరః ఖరతరవివిధవ్యాధిదగ్ధాఙ్గయష్టిః  
భోగా నైవోపభుక్తా  యదపి సుఖమభూజ్జాతు  నన్నో చిరాయ

ఇత్థం  వ్యర్థోఽస్మి  జాతః శశిధరచరణాక్రాన్తికాన్తోత్తమాఙ్గ    -
స్త్వద్భక్తశ్చేతి  తన్మే కురు సపది మహాసమ్పదో దీర్ఘదీర్ఘాః   ॥ ౧౫.౧౯॥

పాశానుద్భేదనామ షోడశం స్తోత్రమ్  ।

న కిఞ్చిదేవ లోకానాం భవదావరణం ప్రతి  వర్యత్కిం చిదేవ
భూతానాంఏం చిత్ణరేస్వరపరీక్సా  ।

న కిఞ్చిదేవ భక్తానాం భవదావరణం ప్రతి  ॥ ౧౬.౧॥
అప్యుపాయక్రమప్రాప్యః   సఙ్కులోఽపి విశేషణైః  ।
భక్తిభాజాం భవానాత్మా సకృచ్ఛుద్ధోఽవభాసతే  ॥ ౧౬.౨॥
జయన్తోఽపి హసన్త్యేతే జితా అపి హసన్తి చ ।
భవద్భక్తిసుధాపానమత్తాః కేఽప్యేవ యే ప్రభో  ॥ ౧౬.౩॥
శుష్కకం మైవ  సిద్ధేయ  మైవ  ముచ్యేయ వాపి తు ।
స్వాదిష్ఠపరకాష్టాప్తత్వద్భక్తిరసనిర్భరః     ॥ ౧౬.౪॥
యథైవజ్ఞాతపూర్వోఽయం   భవద్భక్తిరసో మమ ।
ఘటితస్తద్వదీశాన స ఏవ పరిపుష్యతు ॥ ౧౬.౫॥
సత్యేన భగవన్నాన్యః ప్రార్థనాప్రసరోఽస్తి    మే ।
కేవలం స తథా కోఽపి భక్త్యావేశోఽస్తు మే సదా ॥ ౧౬.౬॥
భక్తిక్షీవోఽపి కుప్యేయం భవాయానుశయీయ చ ।
తథా హసేయముద్యాం చ రటేయం చ శివేత్యలమ్ ॥ ౧౬.౭॥
విషమస్థోఽపి  స్వస్థోఽపి  రుదన్నపి హసన్నపి ।
గమ్భీరోఽపి విచిత్తోఽపి భవేయం భక్తితః ప్రభో  ॥ ౧౬.౮॥
భక్తానాం నాస్తి సంవేద్యం త్వదన్తర్యది వా బహిః ।
చిద్ధర్మా  యత్ర న భవాన్నిర్వికల్పః స్థితః  స్వయమ్ ॥ ౧౬.౯॥
భక్తా నిన్దానుకరేఽపి  తవామృతకణైరివ  ।
హృష్యన్త్యేవాన్తరావిద్ధాస్తీక్ష్ణరోమాఞ్చసూచిభిః    ॥ ౧౬.౧౦॥
దుఃఖాపి వేదనా భక్తిమతాం భోగాయ కల్పతే ।
యేషాం సుధార్ద్రా  సర్వైవ  సంవిత్త్వచ్చన్ద్రికామయీ  ॥ ౧౬.౧౧॥
యత్ర తత్రోపరుద్ధానాం   భక్తానాం బహిరన్తరే ।
నిర్వ్యాజం త్వద్వపుఃస్పర్శరసాస్వాదసుఖం సమమ్ ॥ ౧౬.౧౨॥
తవేశ భక్తేరర్చాయాం దైన్యాంశం  ద్వయసంశ్రయమ్  ।

విలుప్యాస్వాదయన్త్యేకే వపురచ్ఛం సుధామయమ్ ॥ ౧౬.౧౩॥
భ్రాన్తాస్తీర్థదృశో    భిన్నా భ్రాన్తేరేవ   హి భిన్నతా ।
నిష్ప్రతిద్వన్ద్వి  వస్త్వేకం  భక్తానాం త్వం తు రాజసే ॥ ౧౬.౧౪॥
మానావమానరాగాదినిష్పాకవిమలం మనః ।
యస్యాసౌ భక్తిమాంల్లోకతుల్యశీలః  కథం భవేత్ ॥ ౧౬.౧౫॥
రాగద్వేషన్ధకారోఽపి  యేషాం భక్తిత్విషా జితః ।
తేషాం మహీయసామగ్రే కతమే జ్ఞానశాలినః  ॥ ౧౬.౧౬॥
యస్య భక్తిసుధాస్నానపానాదివిధిసాధనమ్ ।
తస్య ప్రారబ్ధమధ్యాన్తదశాసూచ్చైః    సుఖాసికా ॥ ౧౬.౧౭॥
కీర్త్యశ్చిన్తాపదం మృగ్యః పూజ్యో యేన త్వమేవ తత్ ।
భవద్భక్తిమతాం శ్లాఘ్యా  లోకయాత్రా భవన్మయీ ॥ ౧౬.౧౮॥
ముక్తిసంజ్ఞా విపక్వాయా భక్తేరేవ త్వయి ప్రభో  ।
తస్యామాద్యదశారూఢా ముక్తకల్పా వయం తతః ॥ ౧౬.౧౯॥
దుఃఖాగమోఽపి భూయాన్మే త్వద్భక్తిభరితాత్మనః  ।
త్వత్పరాచీ విభో మాభూదపి సౌఖ్యపరమ్పరా ॥ ౧౬.౨౦॥
త్వం భక్త్యా ప్రీయసే  భక్తిః ప్రీతే  త్వయి చ నాథ యత్ ।
తదన్యోన్యాశ్రయం  యుక్తం యథా వేత్థ త్వమేవ తత్ ॥ ౧౬.౨౧॥
సాకారో వా నిరాకరో వాన్తర్వా బహిరేవ వా ।
భక్తిమత్తాత్మనాం నాథ సర్వథాసి సుధామయః ॥ ౧౬.౨౨॥
అస్మిన్నేవ జగత్యన్తర్భవద్భక్తిమతః  ప్రతి  ।
హర్షప్రకాశనఫలమన్యదేవ   జగత్స్థితమ్  ॥ ౧౬.౨౩॥
గుహ్యే భక్తిః పరే భక్తిర్భక్తిర్విశ్వమహేశ్వరే   ।
త్వయి శమ్భౌ శివే దేవ భక్తిర్నామ కిమప్యహో ॥ ౧౬.౨౪॥
భక్తిర్భక్తిః  పరే భక్తిర్భక్తిర్నామ   సముత్కటా ।
తారం విరౌమి యత్తీవ్రా భక్తిర్మేఽస్తు  పరం త్వయి ॥ ౧౬.౨౫॥
యతోఽస్మి సర్వశోభానాం ప్రసవావనిరీశ  తత్ ।
త్వయి లగ్నమనర్ఘం  స్యాద్రత్నం  వా యది వా తృణమ్ ॥ ౧౬.౨౬॥

ఆవేదకాదా చ వేద్యాద్యేషాం సంవేదనాధ్వని ।
భవతా న వియోగోఽస్తి తే జయన్తి భవజ్జుషః  ॥ ౧౬.౨౭॥
సంసారసదసో బాహ్యే కైశ్చిత్త్వం  పరిరభ్యసే ।
స్వామిన్ పరైస్తు  తత్రైవ  తామ్యద్భిస్త్యక్తయన్త్రణైః    ॥ ౧౬.౨౮॥
పానాశనప్రసాధనసమ్భుక్తసమస్తవిశ్వయా  శివయా ।
ప్రలయోత్సవసరభసయా  దృఢముపగూఢం శివం వన్దే ॥ ౧౬.౨౯॥
పరమేశ్వరతా జయత్యపూర్వా తవ విశ్వేశ యదీశితవ్యశూన్యా ।
అపరాపి తథైవ  తే యయేదం జగదాభాతి యథా తథా న భాతి ॥ ౧౬.౩౦॥

దివ్యక్రీడాబహుమాననామ  సప్తదశం స్తోత్రమ్  ।

అహో కోఽపి జయత్యేష స్వాదుః పూజామహోత్సవః ।
యతోఽమృతరసాస్వాదమశ్రూణ్యపి  దదత్యలమ్ ॥ ౧౭.౧॥
వ్యాపారాః సిద్ధిదాః  సర్వే యే త్వత్పూజాపురఃసరాః ।
భక్తానాం త్వన్మయాః సర్వే స్వయం సిద్ధయ  ఏవ తే ॥ ౧౭.౨॥
సర్వదా సర్వభావేషుయుగపత్సర్వరూపిణమ్ ।
త్వామర్చయన్త్యవిశ్రన్తం   యే మమైతేఽధిదేవతాః  ॥ ౧౭.౩॥
ధ్యానాయసతిరస్కారసిద్ధస్త్వత్స్పర్శనోత్సవః   ।
పూజావిధిరితి ఖ్యాతో భక్తానాం స సదాస్తు మే ॥ ౧౭.౪॥
భక్తానాం సమతాసారవిషువత్సమయః సదా ।
త్వద్భావరసపీయూషరసేన్నైషాం  సదార్చనమ్ ॥ ౧౭.౫॥
యస్యానారమ్భపర్యన్తౌ న చ కాలక్రమః  ప్రభో  ।
పూజాత్మాసౌ క్రియా  తస్యాః కర్తారస్త్వజ్జుషః   పరమ్ ॥ ౧౭.౬॥
బ్రహ్మాదీనామపీశాస్తే  తే చ సౌభాగ్యభాగినః ।
యేషాం స్వప్నేఽపి మోహేఽపి స్థితస్త్వత్పూజనోత్సవః   ॥ ౧౭.౭॥
జపతాం జుహ్వతాం స్నాతాం ధ్యాయతాం న చ కేవలమ్ ।
భక్తానాం భవదభ్యర్చామహోయావద్యదా తదా ॥ ౧౭.౮॥
భవత్పూజాసుధాస్వాదసమ్భోగసుఖినః సదా ।

ఇన్ద్రాదీనామథ  బ్రహ్మముఖ్యానామస్తి  కః సమః ॥ ౧౭.౯॥
జగత్క్షోభైకజనకే   భవత్పూజామహోత్సవే ।
యత్ప్రాప్యం ప్రాప్యతే  కిఞ్చిద్భక్తా ఏవ విదన్తి తత్ ॥ ౧౭.౧౦॥
త్వద్ధామ్ని  చిన్మయే స్థిత్వా  షట్త్రింశత్తత్త్వకర్మభిః   ।
కాయవాక్చిత్తచేష్టాద్యైరర్చయే   త్వాం సదా విభో ॥ ౧౭.౧౧॥
భవత్పూజామయాసఙ్గసమ్భోగసుఖినో  మమ ।
ప్రయాతు  కాలః సకలోఽప్యనన్తోఽపీయదర్థయే  ॥ ౧౭.౧౨॥
భవత్పూజామృతరసాభోగలమ్పటత విభో ।
వివర్ధతామనుదినం  సదా చ ఫలతాం మమ ॥ ౧౭.౧౩॥
జగద్విలయసఞ్జాతసుధైకరసనిర్భరే   ।
త్వదబ్ధౌ త్వాం మహాత్మానమర్చన్నాసీయ సర్వదా ॥ ౧౭.౧౪॥
అశేషవాసనాగ్రన్థివిచ్ఛేదసరలం   సదా ।
మనో నివేద్యతే భక్తైః  స్వాదు పూజావిధౌ తవ ॥ ౧౭.౧౫॥
అధిష్ఠాయైవ   విషయానిమాః కరణవృత్తయః ।
భక్తానాం ప్రేషయన్తి  స్వత్పూజార్థమమృతాసవమ్  ॥ ౧౭.౧౬॥
భక్తానాం భక్తిసంవేగమహోష్మవివశాత్మనామ్ ।
కోఽన్యో నిర్వాణహేతుః స్యాత్త్వత్పూజామృతమజ్జనాత్  ॥ ౧౭.౧౭॥
సతతం త్వత్పదాభ్యర్చాసుధాపానమహోత్సవః ।
త్వత్ప్రసాదైకసమ్ప్రాప్తిహేతుర్మే  నాథ కల్పతామ్ ॥ ౧౭.౧౮॥
అనుభూయాసమీశాన ప్రతికర్మ  క్షణాత్క్షణమ్  ।
భవత్పూజామృతాపానమదాస్వాదమహాముదమ్ ॥ ౧౭.౧౯॥
దృష్టర్థ  ఏవ భక్తానాం భవత్పూజామహోద్యమః ।
తదైవ  యదసమ్భావ్యం సుఖమాస్వాదయన్తి తే ॥ ౧౭.౨౦॥
యావన్న లబ్ధస్త్వత్పూజాసుధాస్వాదమహోత్సవః   ।
తావన్నాస్వాదితో మన్యే లవోఽపి సుఖసమ్పదః ॥ ౧౭.౨౧॥
భక్తానాం విషయన్వేషాభాసాయాసాద్వినైవ  సా ।
అయత్నసిద్ధం  త్వద్ధామస్థితిః   పూజాసు జాయతే ॥ ౧౭.౨౨॥

న ప్రాప్యమస్తి  భక్తనాం  నాప్యేషామస్తి దుర్లభమ్  ।
కేవలం విచరన్త్యేతే భవత్పూజామదోన్మదాః ॥ ౧౭.౨౩॥
అహో భక్తిభరోదారచేతసాం వరద త్వయి ।
స్లాఘ్యః  పూజావిధిః కోఽపియో నయాచ్ఞాకలఙ్కితః  ॥ ౧౭.౨౪॥
కా న శోభా న కో హ్లాదః  కా సమృద్ధిర్న  వాపరా ।
కో వా న మోక్షః కోఽప్యేష మహాదేవో యదర్చ్యతే ॥ ౧౭.౨౫॥
అన్తరుల్లసదచ్ఛాచ్ఛభక్తిపీయూషపోషితమ్  ।
భవత్పూజోపయోగాయ శరీరమిదమస్తు మే ॥ ౧౭.౨౬॥
త్వత్పాదపూజాసమ్భోగపరతన్త్రః  సదా విభో ।
భూయాసం జగతామీశ ఏకః స్వచ్ఛన్దచేష్టితః   ॥ ౧౭.౨౭॥
త్వద్ధ్యానదర్శనస్పర్శతృషి  కేషామపి ప్రభో  ।
జాయతే శీతలస్వాదు భవత్పూజామహాసరః ॥ ౧౭.౨౮॥
యథా త్వమేవ జగతః పూజాసమ్భోగభాజనమ్ ।
తథేశ భక్తిమానేవ పూజాసమ్భోగభాజనమ్ ॥ ౧౭.౨౯॥
కోఽప్యసౌ జయతి స్వామిన్ భవత్పూజామహోత్సవః ।
షట్త్రింశతోఽపి  తత్త్వానాం క్షోభో యత్రోల్లసత్యలమ్   ॥ ౧౭.౩౦॥
నమస్తేభ్యో విభో యేషాం భక్తిపీయూషవారిణా ।
పూజ్యాన్యేవ భవన్తి త్వత్పూజోపకరణాన్యపి ॥ ౧౭.౩౧॥
పూజారమ్భే విభో ధ్యాత్వా మన్త్రాధేయాం  త్వదాత్మతామ్ ।
స్వాత్మన్యేవ పరే భక్తా మాన్తి హర్షేణ  న క్వచిత్ ॥ ౧౭.౩౨॥
రాజ్యలాభాదివోత్ఫుల్లైః  కైశ్చిత్పూజామహోత్సవే  ।
సుధాసవేన సకలా జగతీ సంవిభజ్యతే ॥ ౧౭.౩౩॥
పూజామృతాపానమయోయేషాం భోగః ప్రతిక్షణమ్  ।
కిం దేవా ఉత ముక్తాస్తే  కిం వా కేఽప్యేవ తే జనాః ॥ ౧౭.౩౪॥
పూజోపకరణీభూతవిశ్వవేశేన గౌరవమ్ ।
అహో కిమపి భక్తానాం కిమప్యేవ చ లాఘవమ్ ॥ ౧౭.౩౫॥
పూజామయాక్షవిక్షేపక్షోభాదేవామృతోద్గమః  ।

భక్తానాం క్షీరజలధిక్షోభాదివ దివౌకసామ్ ॥ ౧౭.౩౬॥
పూజాం కే చన మన్యన్తే ధేనుం కామదుఘామివ ।
సుధాధారాధికరసాం ధయన్త్యన్తర్ముఖాః  పరే ॥ ౧౭.౩౭॥
భక్తానామక్షవిక్షేపోఽప్యేష సంసారసమ్మతః ।
ఉపనీయ కిమప్యన్తః పుష్ణాత్యర్చామహోత్సవమ్  ॥ ౧౭.౩౮॥
భక్తిక్షోభవశాదీశ స్వాత్మభూతేఽర్చనం త్వయి ।
చిత్రం  దైన్యాయ  నోయావద్దీనతాయాః  పరం ఫలమ్ ॥ ౧౭.౩౯॥
ఉపచారపదం పూజా కేషాం చిత్త్వత్పదాప్తయే ।
భక్తానాం భవదైకాత్మ్యనిర్వృత్తిప్రసరస్తు   సః ॥ ౧౭.౪౦॥
అప్యసమ్బద్ధరూపార్చాభక్త్యున్మాదనిరర్గలైః    ।
వితన్యమానా లభతే ప్రతిష్ఠాం   త్వయి కామపి ॥ ౧౭.౪౧॥
స్వాదుభక్తిరసాస్వాదస్తబ్ధీభూతమనశ్చ్యుతామ్  ।
శమ్భో త్వమేవ లలితః పూజానాం కిల భాజనమ్ ॥ ౧౭.౪౨॥
పరిపూర్ణాని  శుద్ధాని  భక్తిమన్తి  స్థిరాణి  చ ।
భవత్పూజావిధౌ నాథ సాధనాని భవన్తు మే ॥ ౧౭.౪౩॥
అశేషపూజాసత్కోశే త్వత్పూజాకర్మణి ప్రభో  ।
అహో కరణవృన్దస్య  కాపి లక్ష్మీర్విజృమ్భతే ॥ ౧౭.౪౪॥
ఏషా పేశలిమా నాథ తవైవ  కిల దృశ్యతే ।
విశ్వేశ్వరోఽపి భృత్యైర్యదర్చ్యసే  యశ్చ లభ్యసే ॥ ౧౭.౪౫॥
సదాముర్త్తాదమూర్త్తాద్వా భావాద్యద్వాప్యభావతః ।
ఉత్థేయాన్మే  ప్రశస్తస్య   భవత్పూజామహోత్సవః ॥ ౧౭.౪౬॥
కామక్రోధాభిమానైస్త్వాముపహరీకృతైః    సదా ।
యేఽర్చయన్తి నమస్తేభ్యస్తేషాం  తుష్టోఽస్మి  తత్త్వతః ॥ ౧౭.౪౭॥
జయత్యేష భవద్భక్తిభాజాం పూజావిధిః పరః ।
యస్తృణైః  క్రియమానోఽపి  రత్నైరేవోపకల్పతే  ॥ ౧౭.౪౮॥

ఆవిష్కారనామ అష్టాదశం  స్తోత్రమ్  ।

జగతోఽన్తరతో భవన్తమాప్త్వా పునరేతద్భవతోఽన్తరాల్లభన్తే   ।
జగదీశ తవైవ  భక్తిభాజో  న హి తేషామిహదూరతోఽస్తి కిఞ్చిత్ ॥ ౧౮.౧॥
క్వచిదేవ భవాన్ క్వచిద్భవానీ సకలార్థక్రమగర్భిణీ   ప్రధానా  ।
పరమార్థపదే  తు నైవ  దేవ్యా భవతో నాపి జతత్త్రయస్య  భేదః ॥ ౧౮.౨॥
నో జానతే సుభగమప్యవలేపవన్తో లోకాః ప్రయత్నసుభగా  నిఖిల హి భావాః ।
చేతః పునర్యదిదముద్యతమప్యవైతి  నైవాత్మరూపమిహ  హా తదహో హతోఽస్మి ॥
౧౮.౩॥
భవన్మయస్వాత్మనివాసలబ్ధసమ్పద్భరాభ్యర్చితయుష్మదఙ్ఘ్రిః   ।
న భోజనాచ్ఛాదనమప్యజస్రమపేక్షతే  యస్తమహం నతోఽస్మి ॥ ౧౮.౪॥
సదా భవద్దేహనివాసస్వస్థోఽప్యన్తః   పరం దహ్యత ఏష లోకః ।
తవేచ్ఛయా తత్కురు మే యథాత్ర త్వదర్చనానన్దమయో  భవేయమ్ ॥ ౧౮.౫॥
స్వరసోదితయుష్మదఙ్ఘ్రిపద్మద్వయపూజామృతపానసక్తచిత్తః   ।
సకార్థచయేష్వహం  భవేయం సుఖసంస్పర్శనమాత్రలోకయాత్రః   ॥ ౧౮.౬॥
సకలవ్యవహారగోచరే స్ఫుటమన్తః స్పురతి త్వయి ప్రభో  ।
ఉపయాన్త్యపయాన్తి చానిశం మమ వస్తూని విభాన్తు సర్వదా ॥ ౧౮.౭॥
సతతమేవ తవైవ  పురేఽథవాప్యరహితో విచరేయమహం త్వయా ।
క్షణలవోఽప్యథ మా స్మ భవేత్స మే న విజయే నను యత్ర భవన్మయః ॥ ౧౮.౮॥
భవదఙ్గపరిస్రవత్సుశీతామృతపూరైర్భరితే    సమన్తతోఽపి ।
భవదర్చనసమ్పదేహ భక్తాస్తవ  సంసారసరోఽన్తరే చరన్తి ॥ ౧౮.౯॥
మహామన్త్రతరుచ్ఛాయాశీతలే  త్వన్మహావనే ।
నిజాత్మని సదా నాథ వసేయం తవ పూజకః ॥ ౧౮.౧౦॥
ప్రతివస్తు  సమస్తజీవతః ప్రతిభాసి  ప్రతిభామయో యథా ।
మమ నాథ తథా పురః ప్రథాం  వ్రజ  నేత్రత్రయశూలశోభితః   ॥ ౧౮.౧౧॥
అభిమానచరూపహారతో మమతాభక్తిభరేణ కల్పితాత్ ।
పరితోషగతః కదా భవాన్మమ సర్వత్ర భవేద్దృశః  పదమ్ ॥ ౧౮.౧౨॥
నివసన్పరమామృతాబ్ధిమధ్యే  భవదర్చావిధిమాత్రమగ్నచిత్తః  ।

సకలం జనవృత్తమాచరేయం రసయన్ సర్వత ఏవ కిఞ్చనాపి ॥ ౧౮.౧౩॥
భవదీయమిహాస్తు వస్తు తత్త్వం వివరీతుం క ఇవాత్ర పాత్రమర్థే  ।
ఇదమేవ హి నామరూపచేష్టాద్యసమం  తే హరతే హరోఽసి యస్మాత్ ॥ ౧౮.౧౪॥
శాన్తయే న సుఖలిప్సుతా మనాగ్భక్తిసమ్భృతమదేషు తైః  ప్రభోః  ।
మోక్షమార్గణఫలాపి  నార్థనా  స్మర్యతే హృదయహారిణః పురః ॥ ౧౮.౧౫॥
జాగరేతరదశాథవా పరాయాపి కాచన మనాగవస్థితేః  ।
భక్తిభాజనజనస్య సాఖిలా త్వత్సనాథమనసో మహోత్సవః ॥ ౧౮.౧౬॥
ఆమనోఽక్షవలయస్య వృత్తయః సర్వతః శిథిలవృత్తయోఽపి తాః ।
త్వామవాప్య దృఢదీర్ఘసంవిదో  నాథ భక్తిధనసోష్మణాం కథమ్ ॥ ౧౮.౧౭॥
న చ విభిన్నమసృజ్యత కిఞ్చిదస్త్యథ సుఖేతరదత్ర న నిర్మితమ్ ।
అథ చ దుఃఖి చ భేది చ సర్వథాప్యసమవిస్మయధామ నమోఽస్తు తే ॥ ౧౮.౧౮॥
ఖరనిషేధఖదామృతపూరణోచ్ఛలితధౌతవికల్పమలస్య మే ।
దలితదుర్జయసంశయవైరిణస్త్వదవలోకనమస్తు   నిరన్తరమ్ ॥ ౧౮.౧౯॥
స్ఫుటమవిశ మామథావిశేయం సతతం నాథ భవన్తమస్మి యస్మాత్ ।
రభసేన వపుస్తవైవ  సాక్షాత్పరమాసత్తిగతః సమర్చయేయమ్ ॥ ౧౮.౨౦॥
త్వయి న స్తుతిశక్తిరస్తి   కస్యాప్యథవాస్త్యేవ యతోఽతిసున్దరోఽసి  ।
సతతం పునరర్థితం  మమైతద్యదవిశ్రాన్తి    విలోకయేయమీశమ్ ॥ ౧౮.౨౧॥

ఉద్యోతనాభిధానమేకోనవింశం స్తోత్రమ్  ।

ప్రార్థనాభూమికాతీతవిచిత్రఫలదాయకః    ।
జయత్యపూర్వవృత్తాన్తః  శివః సత్కల్పపాదపః ॥ ౧౯.౧॥
సర్వవస్తుని చ యైకనిధానాత్స్వాత్మనస్త్వదఖిలం  కిల లభ్యమ్ ।
అస్య మే పునరసౌ నిజా ఆత్మా న త్వమేవ ఘటసే పరమాస్తామ్ ॥ ౧౯.౨॥
జ్ఞానకర్మమయచిద్వపురాత్మా  సర్వథైష  పరమేశ్వర ఏవ ।
స్యాద్వపుస్తు నిఖిలేషు పదార్థేష్వేషు  నామ న భవేత్కిముతాన్యత్ ॥ ౧౯.౩॥
విషమార్తిముషానేన ఫలేన త్వద్దృగాత్మనా  ।
అభిలీయ పథా నాథ మమాస్తు త్వన్మయీ గతిః ॥ ౧౯.౪॥

భవదమలచరణచిన్తారత్నలతాలఙ్కృతా కదా సిద్ధిః  ।
సిద్ధజనమానసానాం  విస్మయజననీ ఘటేత మమ భవతః ॥ ౧౯.౫॥
కర్హి నాథ విమలం ముఖబిమ్బం తావకం సమవలోకయితాస్మి ।
యత్స్రవత్యమృతపూరమపూర్వంయో నిమజ్జయతి  విశ్వమశేషమ్ ॥ ౧౯.౬॥
ధ్యాతమాత్రముదితం  తవ రూపం కర్హి నాథ పరమామృతపూరైః  ।
పూరయేత్త్వదవిభేదవిమోక్షాఖ్యాతిదూరవివరాణి సదా మే ॥ ౧౯.౭॥
త్వదీయానుత్తరరసాసఙ్గసన్త్యక్తచాపలమ్    ।
నాద్యాపి మే మనో నాథ కర్హి స్యాదస్తు శీఘ్రతః  ॥ ౧౯.౮॥
మా శుష్కకటుకాన్యేవ పరం సర్వాణి సర్వదా ।
తవోపహృత్య లబ్ధాని  ద్వన్ద్వాన్యప్యాపతన్తు  మే ॥ ౧౯.౯॥
నాథ సామ్ముఖ్యమాయాన్తు విశుద్ధాస్తవ   రశ్మయః ।
యావత్కాయమనస్తాపతమోభిః పరిలుప్యతామ్ ॥ ౧౯.౧౦॥
దేవ ప్రసీద  యావన్మే త్వన్మార్గపరిపన్థికాః   ।
పరమార్థముషో  వశ్యా భూయాసుర్గుణతస్కరాః  ॥ ౧౯.౧౧॥
త్వద్భక్తిసుధాసారైర్మానసమాపూర్యతాం   మమాశు విభో ।
యావదిమా ఉహ్యన్తాం నిఃశేషాసారవాసనాః ప్లుత్వా  ॥ ౧౯.౧౨॥
మోక్షదశాయాం భక్తిస్త్వయి  కుత ఇవ మర్త్యధర్మిణోఽపి న సా ।
రాజతి తతోఽనురూపామారోపయ సిద్ధిభూమికామజ  మామ్ ॥ ౧౯.౧౩॥
సిద్ధిలవలాభలుబ్ధం   మామవలేపేన మా విభో సంస్థాః  ।
క్షామస్త్వద్భక్తిముఖే  ప్రోల్లసదణిమాదిపక్షతో   మోక్షః ॥ ౧౯.౧౪॥
దాసస్య మే ప్రసీదతు  భగవానేతావదేవ ననుయాచే ।
దాతా త్రిభువననాథో  యస్య న తన్మాదృశాం దృశో విషయః ॥ ౧౯.౧౫॥
త్వద్వపుఃస్మృతిసుధారసపూర్ణే మానసే తవ పదామ్బుజయుగ్మమ్ ।
మామకే వికసదస్తు సదైవ  ప్రస్రవన్మధు   కిమప్యతిలోకమ్ ॥ ౧౯.౧౬॥
అస్తి మే ప్రభురసౌ  జనకోఽథ త్ర్యమ్బకోఽథ  జననీ చ భవానీ ।
న ద్వితీయ ఇహ కోఽపి మమాస్తీత్యేవ నిర్వృతతమో విచరేయమ్ ॥ ౧౯.౧౭॥

చర్వణాభిధానం వింశం స్తోత్రమ్  ।

నథం త్రిభువననాథం  భూతిసితం త్రినయనం  త్రిశూలధరమ్  ।
ఉపవీతీకృతభోగినమిన్దుకలాశేఖరం  వన్దే ॥ ౨౦.౧॥
నౌమి నిజతనువినిస్మరదంశుకపరివేషధవలపరిధానమ్ ।
విలసత్కపాలమాలాకల్పితనృత్తోత్సవాకల్పమ్ ॥ ౨౦.౨॥
వన్దే తాన్ దైవతం  యేషాం హరశ్చేష్టా హరోచితాః ।
హరైకప్రవణాః   ప్రాణాః  సదా సౌభాగ్యసద్మనామ్ ॥ ౨౦.౩॥
క్రీడితం  తవ మహేశ్వరతాయాః పృష్ఠతోఽన్యదిదమేవ  యథైతత్  ।
ఇష్టమాత్రఘటితేష్వవదానేష్వాత్మనా   పరముపాయముపైమి  ॥ ౨౦.౪॥
త్వద్ధామ్ని  విశ్వవన్ద్యేఽస్మిన్నియతి  క్రీడనే  సతి ।
తవ నాథ కియాన్భూయాన్నానన్దరససమ్భవః  ॥ ౨౦.౫॥
కథం స సుభగో మాభూద్యో గౌర్యా వల్లభో  హరః ।
హరోఽపి మాభూదథ కిం గౌర్యాః పరమవల్లభః  ॥ ౨౦.౬॥
ధ్యానామృతమయం యస్య స్వాత్మమూలమనశ్వరమ్ ।
సంవిల్లతాస్తథారూపాస్తస్య  కస్యాపి సత్తరోః ॥ ౨౦.౭॥
భక్తికణ్డూసముల్లాసావసరే   పరమేశ్వర ।
మహానికషపాషాణస్థూణా  పూజైవ  జాయతే ॥ ౨౦.౮॥
సదా స్ర్ష్టివినోదాయ  సదా స్థితిసుఖాసినే  ।
సదా త్రిభువనాహారతృప్తాయ  స్వామినే నమః ॥ ౨౦.౯॥
న క్వాపి గత్వా హిత్వాపి న కిఞ్చిదిదమేవ యే ।
భవ్యం త్వద్ధామ  పశ్యన్తి భవ్యాస్తేభ్యో నమో నమః ॥ ౨౦.౧౦॥
భక్తిలక్ష్మీసమృద్ధానాం  కిమన్యదుపయాచితమ్ ।
ఏతయా వా దరిద్రణాం  కిమన్యదుపయాచితమ్ ॥ ౨౦.౧౧॥
దుఃఖాన్యపి సుఖాయన్తే విషమప్యమృతాయతే ।
మోక్షాయతే చ సంసారో యత్ర మార్గః  స శఙ్కరః ॥ ౨౦.౧౨॥
మూలే మధ్యేఽవసానే చ నాస్తి దుఃఖం భవజ్జుషామ్  ।
తథాపి వయమీశాన సీదామః కథముచ్యతామ్ ॥ ౨౦.౧౩॥

జ్ఞానయోగాదినాన్యేషామప్యపేక్షితుమర్హతి   ।
ప్రకాశః  స్వైరిణామివ  భవాన్ భక్తిమతాం ప్రభో  ॥ ౨౦.౧౪॥
భక్తానాం నార్తయో నాప్యస్త్యాధ్యానం స్వాత్మనస్తవ ।
తథాప్యస్తి శివేత్యేతత్కిమప్యేషాం బహిర్ముఖే ॥ ౨౦.౧౫॥
సర్వాభాసావభాసోయో విమర్శవలితోఽఖిలమ్ ।
అహమేతదితి స్తౌమి తాం క్రియాశక్తిమీశ  తే ॥ ౨౦.౧౬॥
వర్తన్తే  జన్తవోఽశేషా  అపి బ్రహ్మేన్ద్రవిష్ణవః    ।
గ్రసమానాస్తతో  వన్దే దేవ విశ్వం భవన్మయమ్ ॥ ౨౦.౧౭॥
సతో వినాశసమ్బన్ధాన్మత్పరం  నిఖిలం మృషా ।
ఏవమేవోద్యతే నాథ త్వయా సంహారలీలయా ॥ ౨౦.౧౮॥
ధ్యాతమాత్ముపతిష్ఠత  ఏవ త్వద్వపుర్వరద భక్తిధనానామ్ ।
అప్యచిన్త్యమఖిలాద్భుతచిన్తాకర్తృతాం  ప్రతి  చ తే విజయన్తే ॥ ౨౦.౧౯॥
తావకభక్తిరసాసవసేకాదివ సుఖితమర్మమణ్డలస్ఫురితైః   ।
నృత్యతి వీరజనో నిశి వేతాలకులైః  కృతోత్సాహః ॥ ౨౦.౨౦॥
ఆరబ్ధా భవదభినుతిరమునా యేనాఙ్గకేన  మమ శమ్భో ।
తేనాపర్యన్తమిమం కాలం దృఢమఖిలమేవ భవిషీష్ట ॥ ౨౦.౨౧॥
ఇతి ఉత్పలదేవవిరచితా శివస్తోత్రావలిః  సమ్పూర్ణా ।

